
٭٭٭

  ایک محبوب شخصیت کا بلاوا

(مخمور سعیدی کی یاد میں )

معین اعجاز

موت کب آ جائے ، اس کے بارے میں تو کچھ کہا ہی نہیں جاسکتا۔ پھر بھی جب اپنے آس پاس کی کوئی محبوب شخصیت اچانک رخصت ہو جاتی ہے تو یقین ہی نہیں آتا کہ ایسا بھی ہوسکتا ہے اور پھر مخمور صاحب کے بارے میں تو کبھی سوچا بھی نہ تھا کہ وہ اتنی خاموشی سے چلے جائیں گے۔ 75 سال سے تجاوز کر چکے تھے لیکن تندرست و توانا نظر آتے تھے۔ ایسی کوئی بیماری بھی نہیں تھی جس سے کسی کو تشویش لاحق ہوتی ۔ ایک دن صبح پارک میں ٹہل رہا تھا کہ اچانک موبائل کی گھنٹی بجی۔ اشرف عابدی نے پوچھا۔’’کچھ سنا تم نے؟‘‘ میں نے پوچھا ’’کیا ہوا؟‘‘ انھوں نے کہا ’’مخمور صاحب بھی رخصت ہو گئے۔‘‘ اس کے بعد کچھ اور سننے کی تاب نہ رہی اور میں ایک بینچ پر بیٹھ گیا ۔سوچا گھر سے ہو کر مخمور صاحب کے گھر جاؤں گا۔ ان کا گھر میرے گھر سے کچھ زیادہ دور نہیں ہے۔ میں نے گھر پہنچ کر اشرف عابدی سے پھر فون پر بات کی اور یہ جاننا چاہا کہ تجہیز و تکفین کب اور کہاں عمل میں آئے گی۔ انھوں نے اخبار میں چھپی خبر پڑھ کر سنائی جس سے پتہ چلا کہ یہ سب کچھ ان کے آبائی وطن ٹونک (راجستھان) میں ہو گا۔ وہ چند روز قبل ہی دلی سے چلے گئے تھے اور وہیں ان کی حالت زیادہ بگڑ گئی تھی۔ شاید نمونیہ کا حملہ تھا اور حالت نازک ہو گئی تھی۔ حسرت سے مصطفےٰ زیدی کا یہ مصرعہ پڑھ کر رہ گیا
ہم تری لاش کو کاندھا بھی نہ دینے پائے

مخمور صاحب بلا شبہہ اس عہد کے ایک ممتاز شاعر تھے اور ہندستان اور پاکستان میں یکساں طور پر مقبول تھے۔ میں ان کی شاعری یا شاعرانہ عظمت کے بارے میں رائے قائم کرنے کا اہل نہیں ۔ اہل نظر ان کے کلام کی اہمیت سے واقف ہیں .... اب سے کم و بیش چار دہائی قبل مرحوم خلیل الرحمن اعظمی نے جدید اردو شعراء کا ایک جامع انتخاب شائع کیا تھا اور اس میں 1936 کے بعد کے ان شعراء کی نظمیں شامل کی تھیں جن کے یہاں انحراف و انقطاع کی صورتیں کسی نہ کسی طور پر اُبھری تھیں ۔ یعنی اقبال اور جوش کے عہد تک کی نظم جس منزل پر پہنچ گئی تھی اس کے بعد کی شاعری کو کھنگالا گیا تھا۔ اس انتخاب میں مخمور صاحب کی یہ مختصر نظم شامل تھی جس کا عنوان تھا ’’بلاوا۔‘‘
ذرا ٹھہرو! کدھر ہم جا رہے ہیں 
ادھر اس چار دیواری کے پیچھے
وہ بوڑھا گورکن چلا رہا ہے

ادھر آؤ قدم جلدی بڑھاؤ
یہاں اس چار دیواری کے اندر

جنم دن سے تمھاری منتظر ہیں 
وہ قبریں جن کی پیشانی پہ اب تک

کسی کے نام کا کتبہ نہیں ہے

مخمور صاحب بڑے شاعر تھے ، ان کا حلقہ احباب بھی بہت بڑا تھا اور ان کے چاہنے والوں کی تعداد بھی بہت بڑی تھی۔ وہ انتہائی شریف اور مہذب آدمی تھے۔ حالاں کہ لمبے تڑنگے یوسف زئی پٹھان تھے لیکن انتہائی غصہ کے عالم میں بھی کسی کی دل آزاری نہیں کرتے تھے۔ مجھے ان کے ساتھ اٹھنے بیٹھنے اور ان کی محفلوں سے محظوظ ہونے کا موقع ملا ہے۔ ان کا کلام تو میں رسالوں میں پڑھتا رہتا تھا لیکن پہلی ملاقات 1975 میں ہوئی تھی ۔ ممبئی کے عبداللہ کمال اس زمانے میں دلی ہی میں تھے۔ اور انجمن ترقی اردو سے وابستہ تھے۔ میں نیا نیا دہلی وارد ہوا تھا۔ وہی مجھے تحریک کے دفتر لے گئے تھے۔ اس دن اتفاق سے وہاں بشیر بدر بھی تھے۔ تحریک گوپال متل صاحب کا رسالہ تھا۔ مخمور صاحب ادارتی ذمہ داریاں سنبھالتے تھے۔ یہ رسالہ غالباً 23 یا 24 سال تک شائع ہوتا رہا۔ پھر بند ہو گیا۔ شاید یہ 1979/80 کی بات ہے۔ تحریک کے بند ہونے کے بعد مخمور صاحب نے اور بھی کچھ رسالوں کی ادارت کی لیکن بیشتر رسالے کچھ دن بعد بند ہو گئے۔ اس زمانے میں مخمور صاحب کچھ مالی پریشانیوں کے بھی شکار رہے۔ لیکن بھرپور زندگی جیتے رہے۔ پھر وہ دلی اردو اکادمی سے وابستہ ہوئے اور اکادمی کے رسالے (’ایوان اردو‘ اور ’امنگ‘ ) کے مدیر کی حیثیت سے اپنے فرائض انجام دینے لگے۔ اس کے لیے وہ اکادمی کے سابق سکریٹری جناب شریف الحسن نقوی کی اکثر تعریفیں کیا کرتے تھے کیوں کہ ان ہی کی کوششوں سے وہ اکادمی سے وابستہ ہوئے تھے۔ انھوں نے اردو اکیڈمی کے قائم مقام سکریٹری کی حیثیت سے بھی کچھ دن کام کیا تھا۔ مخمور صاحب بہت سینئر تھے۔ میں انھیں مخمور بھائی کہا کرتا تھا۔ وہ ہر ایک سے بے تکلفی سے ملتے تھے مجھے ’’معینی‘‘ کہہ کر مخاطب کرتے تھے۔ یہ نام مرحوم امیر قزلباش نے دیا تھا ۔ مخمور صاحب کو سبھی چاہتے تھے اور مختلف اداروں نے ان کی خدمات حاصل کیں ۔ وہ قومی کونسل برائے فروغ اردو زبان سے بھی وابستہ ہوئے اور آخر وقت تک وہاں جاتے رہے۔ کونسل کا رسالہ اردو دنیا وہی ایڈٹ کرتے تھے۔

مخمور صاحب50 کی دہائی میں دلی میں آئے تھے۔ وہ بسمل سعیدی کے شاگرد تھے۔ بسمل سعیدی سے ان ہی کے توسط سے ایک آدھ بار ملنے کا موقع ملا تھا۔ مخمور صاحب کی کرم بھومی دلی ہی تھی جہاں انھوں نے لڑکپن کے بعد کی پوری زندگی گزاری لیکن انھیں اپنے آبائی وطن ٹونک سے بڑا والہانہ لگاؤ تھا۔ وہ اکثر وہاں جایا کرتے تھے۔ نہ صرف ٹونک بلکہ پورے ر اجستھان کی ادبی دنیا انھیں ٹوٹ کر چاہتی تھی اور ان کا احترام کرتی تھی۔ اس کا سب سے بڑا ثبوت تو یہی ہے کہ یوم راجستھان کے موقع پر ایک بار حکومت راجستھان نے انھیں فخر راجستھان کے خطاب سے نوازا تھا۔ سابق ریاست ٹونک علم و ادب کا ایک مرکز رہا ہے۔ اختر شیرانی اور ان کے والد حافظ محمود شیرانی کا تعلق بھی اسی ریاست سے تھا اگرچہ انھوں نے صوبہ پنجاب کو اپنا وطن ثانی بنا لیا تھا۔ تقسیم کے بعد پنجاب کا وہ حصہ پاکستان میں چلا گیا۔ مخمور صاحب نے دلی شہر میں اچھے اور برے ہر طرح کے دن دیکھے لیکن زندگی پر ان کا یقین اتنا پختہ تھا کہ وہ اسے ٹوٹ کر چاہتے تھے۔ ایک زمانے میں وہ ’’بلا نوش‘‘ بھی تھے لیکن انھیں ’’رند پاکباز‘‘ کہنے کو جی چاہتا تھا اور وہ حقیقتاً تھے بھی ۔ رند یا پاکباز۔ بعد میں انھوں نے مئے نوشی بالکل ترک کر دی تھی۔ ویسے انھوں نے پہلے بھی کئی بار ترک کی تھی لیکن زیادہ دن تک اس فیصلے پر قائم نہیں رہ پائے تھے۔ اس زمانے میں ایک بار میں نے پوچھا تھا ’’مخمور بھائی کیا واقعی آپ پورے طور پر تائب ہو گئے ہیں ؟‘‘ انھوں نے مسکرا کر خمار بارہ بنکوی کا یہ شعر سنایا تھا
ترکِ مے کو ابھی دن ہی کتنے ہوئے

مے کو زاہد کہا کچھ تو اچھا نہیں !

بہر حال بالآخر انھوں نے ’’دختِ رز‘‘ سے رشتہ توڑ ہی لیا تھا۔ پہلے وہ ترکمان گیٹ میں رہتے تھے۔ پھر پیتم پورا کے غالب اپارٹمنٹ میں سوسائٹی کے اپنے ذاتی مکان میں منتقل ہو گئے تھے لیکن وہ جگہ انھیں شاید راس نہ آئی اور وہاں کے مکان کو انھوں نے فروخت کر کے لکشمی نگر میں ایک مکان خرید لیا اور یہیں رہنے لگے ۔ یعنی اب وہ اس علاقے میں آ گئے تھے جہاں میں رہتا تھا۔ ان کا مکان قریب ہی تھا اور کبھی کبھی آنا جانا بھی ہوتا تھا لیکن ہماری ملاقات اکثر اتفاق سے اور اچانک ہوا کرتی تھی۔ چھٹی کے دن اکثر تھیلا لے کر محلے کے چھوٹے سے بازار کی طرف جاتے۔ میں بھی ضرورت کی کوئی چیز لینے جاتا اور ملاقات ہو جاتی۔ ملاقات کے بعد اکثر ہم کسی چائے خانے میں چلے جاتے اور چائے پیتے۔ کچھ ذاتی نوعیت کی باتیں ہوتیں اور کچھ ادبی دنیا کی۔ ادھر کچھ دن سے ملاقات نہیں ہوئی تھی۔ آخری ملاقات شاید دسمبر میں ہوئی تھی۔ انھوں نے کبھی دیوالی پر ایک نظم لکھی تھی۔ اس کی مجھے تلاش تھی۔ ان کے جو مجموعے میرے پاس تھے ان میں وہ نظم نظر نہیں آئی۔ اس کا ایک ہی شعر مجھے یاد تھا

پھر ایک سال کی تاریک رات طے کر کے
متاعِ نور لٹاتی یہ رات آئی ہے

اتفاق سے اسی دوران بازار میں مخمور بھائی مل گئے۔ ہم حسب معمول چائے خانے میں گئے۔ میں نے کہا ’’مخمور بھائی اس نظم کے کچھ اور مصرعے مجھے لکھوا دیجئے۔‘‘ انھوں نے کہا’’ یار مجھے بھی ان دو مصرعوں کے علاوہ کچھ یاد نہیں ہے۔ میں تھوڑی دیر بعد تمھیں فون کروں گا۔‘‘ انھوں نے واقعی تھوڑی دیر بعد فون کیا اور اس نظم کے کئی مصرعے لکھوائے۔ در اصل مجھے ریڈیو کے ایک پروگرام کے لیے اس کی ضرورت تھی۔ اس کے بعد ملاقات تو نہیں ہوئی۔ البتہ کبھی کبھی فون پر بات ہو جاتی تھی۔ دسمبر ہی کے مہینہ میں انھیں غالب ایوارڈ ملا تھا۔ اس کی مبارک باد بھی میں نے فون ہی پر دی تھی۔ وہ اکثر مجھ سے یہ شکایت کرتے ’’معینی تم لکھتے تو ہو لیکن بہت کم لکھتے ہو۔‘‘ میں یہی جواب دیتا’’ مخمور بھائی‘‘ میں نا اہل ہوں ۔ لکھنا آتا ہی نہیں ۔‘‘مخمور بھائی کی بہت ساری باتیں یاد آتی ہیں ۔ ان کا حلقہ احباب تو پہلے ہی بکھر چکا تھا۔ کمار پاشی بہت پہلے اس دنیا سے رخصت ہو گئے تھے چند سال قبل حیات لکھنوی بھی اللہ کو پیارے ہوئے۔ امیر قزلباش بھی نہیں رہے ۔ مخمور بھائی آپ بھی چلے گئے ۔یہ بڑی زیادتی ہے۔ زندہ رہتے ہوئے کسی سے مہینوں ملاقات نہ ہو تب بھی ایسا لگتا ہے کہ ہر روز ملاقات ہوتی ہے۔ لیکن جب وہ دنیا چھوڑ جاتا ہے تو ایسا لگتا ہے کہ

صاحب مرے دل کو ہے کوئی ہاتھوں سے مسلتا

ابھی چند ہی سال قبل کی تو بات ہے۔ ریتا گانگولی نے امیر قزلباش کی یاد میں ایک تعزیتی جلسہ کا اہتمام کیا تھا۔ مخمور بھائی نے ایک نظم سنائی تھی۔ خود بھی آبدیدہ ہوئے تھے اور تمام احباب کو بھی آبدیدہ کیا تھا۔

اور اب ! اب تو ملک الموت سے شکایت ہے۔ وہی شکایت جو عارف کے سلسلے میں غالب نے کی تھی۔

تم ایسے کھرے کون سے تھے داد و سند کے؟

کرتا ملک الموت تقاضہ کوئی دن اور!

٭٭٭
ٹی شرٹ

صادقہ نواب سحر

سالانہ جلسہ اس سال ’’شری رنگ بھون‘‘ میں رکھاگیا تھا کیوں کہ کالج کا آڈیٹوریم چار ہزار طلبا کے لیے ناکافی تھا۔ شام چار بجے تقریباً آدھا درجن سجی سجائی، ساڑیوں میں لپٹی لڑکیاں پوجا کی تھالی میں ننھاسا دیا لیے کھڑی تھیں ۔ انھیں مہمانانِ خصوصی کے آتے ہی ان کی آرتی اتار کر تھالی میں رکھی ہلدی اور کم کم لگانا تھا۔ آتے ہوئے مہمان کچھ روپے تھالی میں رکھ دیتے تھے۔ فوٹو گرافر کو کھٹا کھٹ تصویریں نکالنی تھیں ۔ وہیں نادرہ نے لڑکیوں کے پیچھے اس عجیب لکھاوٹ والی ٹی شرٹ کو دیکھا۔

’’تمھیں پتہ ہے یہاں کیا لکھا ہے؟‘‘
’’ہاں ‘‘ ٹی شرٹ میں سے وہ بے شرمی سے بولا۔

’’کیا لکھا ہے بتاؤ تو!‘‘
’’آج کل تو ٹی وی پر ایڈورٹائز کرتے ہیں ‘‘ وہ جواب بچا گیا، بوکھلا کر  بولا ’’یہ تو اچھی بات ہے نا.... ایک طرح سے میں سرکار کی مدد ہی کر رہا ہوں ۔‘‘
’’ٹی وی کی بات اور ہے‘‘
’’آپ کو یہاں موجود لڑکیاں دکھائی نہیں دیتیں ؟‘‘ وہ ذرا سا چڑ گیا تھا،’’کیسے کیسے کپڑے پہنتی ہیں بتاؤں ؟‘‘
ہاں بتاؤ تو ! مجھے کوئی قابل اعتراض حالت میں نظر نہیں آتی۔‘‘
’’بتاؤں !‘‘ ابھی بلاکر بتا سکتا ہوں ۔‘‘ وہ جوش میں آگیا۔

’’بالکل بتاؤ۔‘‘ نادرہ نے ہال میں چاروں طرف نظر دوڑائی۔

’’جانے دیجئے بیکار میں برا مان جائیں گی۔ دوست ہیں ۔‘‘ وہ اپنے جوش کو قابو میں کرتے بوئے بولا’’ مگر ہاں ! ایسا ٹی شرٹ صرف میں نے ہی نہیں پہنا ہے اور بھی ہیں .... ہمارے پورے گروپ نے پہنا ہے۔

.... انھیں تو آپ کچھ بولتی نہیں ۔‘‘
’’مجھے تو کوئی نظر نہیں آ رہا۔ ‘‘
’’ویسے میں اس کالج کا نہیں ہوں ۔ ممبئی میں مینجمنٹ کا اسٹوڈنٹ ہوں ۔‘‘
’’ابھی ہمارا علاقہ Pollute نہیں ہوا ہے۔‘‘
’’کیا بات کرتی ہیں ؟ کتنے لڑکے لڑکیاں ، کیا کیا کرتے ہیں ، آپ کو پتہ نہیں کیا؟‘‘
جو چھپ کر کرتے ہیں ، ان پر ہمارا بس نہیں ۔ ان کو کیسے روکیں ؟ پھر تم تو کھلے عام کر رہے ہو۔ یعنی برائی کو عام کر رہے ہو۔ آج کل تو....‘‘ نادرہ زیادہ بحث کرنا نہیں چاہتی تھی، بات ادھوری چھوڑ کر وہاں سے ہٹ آئی اور سٹاف کے لیے رکھی کرسی پر بیٹھ گئی۔ بی اے کے دوسرے سال کی لڑکیاں لاونی اچھی کر رہی تھیں ۔ خوبصورت مہاراشٹر نو واری  کاشٹا ساڑی میں وہ غضب ڈھا رہی تھیں ۔

’’ڈھولکی چاتالاور، گھنگھرانچابولااور

می ناچتے، می ڈولتے

عشقاچہ دربارات

نادرہ نے محسوس کیا کہ سچ مچ ڈھولکی کی تال پر گھنگھروؤں کے بول عشق کے دربار میں گونج اُٹھے ہوں ۔

رقص ختم ہوتے ہی ہال تالیوں سے گونج اُٹھا کہ وائبریٹر پر رکھا ہوا فون تھرتھرانے لگا۔ شور و غل سے نکل کر فون اُٹھانے کے لیے نادرہ نیچے آئی تو دیکھا وہ سیڑھیوں کے پاس کھڑا تھا۔

’’تمھارا نام کیا ہے؟‘‘ اسے اپنی طرف دیکھتے ہوئے دیکھ کر نادرہ کا جی پھر سلگ اُٹھا۔

’’جوزف ڈی میلو‘‘
’’تمھاری ماں نے دیکھا ہے یہ شرٹ؟‘‘
’’ہاں ۔‘‘
’’کچھ بولی نہیں ؟‘‘
’’کیوں بولیں گی۔‘‘
’’پڑھنا آتا ہے انھیں ؟‘‘
’’کیا میڈم! آپ تو الزام پر الزام لگائے جا رہی ہیں ۔‘‘
اس نے شکایتی لہجے میں کہا۔

’’اس میں الزام کی کیا بات ہے؟ بہت سے ماں باپ پڑھے لکھے نہیں ہوتے، نادرہ پلٹی اور موبائل فون لگانے لگی۔ تو پیچھے سے اس نے آواز دی۔

’’آپ کے بیٹے کا نام روشن ہے نا؟‘‘
’’واقعے کے اس موڑ کے لیے وہ تیار نہیں تھی۔ آخر روشن کیوں آگیا یہاں ! نادرہ نے سوچا۔

’’ہاں ۔‘‘
’’وہ میرا دوست ہے۔‘‘ وہ یک لخت نرم پڑ گئی۔

’’چھٹیوں میں روشن میرے بھائی کی کلاس میں گٹار سیکھنے جاتا تھا۔‘‘
’’نادرہ نے سوچا، اس سے پہلے کہ جوزف یا اس کا میوزک ٹیچر بھائی توڑ مروڑ کر اپنے لہجے میں واقعے کو روشن کے گوش گزار کرے، میں ہی اسے بتا دوں ۔ کوئی غلط فہمی ہمارے رشتے میں نہ پیدا ہو جائے۔‘‘
’’آج گیدرنگ میں ایک لڑکا عجیب سی ٹی شرٹ پہنے ہو گا۔‘‘
’’ہوا ے سیف سیکس نا! آپ نے اسے بھاشن تو نہیں دے دیا؟‘‘ روشن نے چھوٹتے ہی پوچھا۔

’’ہاں ٹوکا تو، تبھی تو اس نے اپنا نام بتایا۔ جوزف ڈی میلو! ‘‘ روشن کی آنکھیں پھٹ سی گئی۔

’’آپ کو کیا ضرورت تھی، اسے ٹوکنے کی؟‘‘ ایک سکنڈکا وقفہ لے کر اس نے ماں سے سوال کیا۔ پھر جواب بھی جیسے خود اسی نے دیا۔’’ آج کل تو ٹی وی پر اشتہار دکھاتے ہیں ۔‘‘
’’تم بھی وہی کہہ رہے ہو، جو وہ کہہ رہا تھا۔‘‘ نادرہ کو بیٹے سے اس جملے کی توقع نہیں تھی۔

’’ٹھیک تو ہے۔‘‘
’’کیا ٹھیک تو ہے؟‘‘
’’اب میرے دوست میری ہنسی اڑائیں گے۔ آپ نے یہ ٹھیک نہیں کیا۔’’وہ اپنی رو میں کہتا گیا تھا۔

ہال سے کچن کی طرف جاتے ہوئے نادرہ نے احساس کیا۔

’’اب میرے طلبا‘‘ صرف میرے طلبا نہیں رہ گئے۔ بیٹے کی عمر کے ہو گئے ہیں ۔ میں نے غلطی تو نہیں کی جوزف کو ٹوک کر؟ اس نے خود سے سوال کرتے ہوئے ہال اور کچن کی درمیانی سرونگ ونڈو سے ہال میں کھڑے ہوئے بیٹے کا منہ تکنے لگی۔

’’آپ کو کیا کرنا ہے ان کے پہناوے سے؟

آپ کا جاب تو صرف پڑھانا ہے۔ میں بھی یونیورسٹی میں پڑھتا ہوں ۔ ہمارے پروفیسر کچھ نہیں بولتے!‘‘
’’میں تو سمجھی تھی۔ تم تو کم سے کم ایسے نہیں بولو گے۔ تم تو ایسے کپڑے نہیں پہنتے نا؟‘‘
’’پہن تو سکتا ہوں ، مگر پہنتا اس لیے نہیں کہ میرے گھر والوں کو پسند نہیں ہو گا۔ چھوٹا شہر ہونے کی وجہ سے آپ کے اسٹوڈنٹس کو ایکسپورٹر نہیں ملتا۔ وہی حال آپ کا بھی ہے۔ آپ نہیں جانتیں ۔ نئے زمانے کے اسٹوڈنٹ کیسے ہوتے ہیں ۔ اور ہمارے پروفیسر! بولتے تو کیا! ارے وہ تو لڑکوں کے ساتھ بیٹھ کر سگریٹ بھی پیتے ہیں ۔ ڈرنکس بھی لیتے ہیں ۔ وہ منہ پھیر کر کھڑا ہو گیا۔

نادرہ دھیرے سے ہال میں لوٹ آئی بیٹے کے قریب آ گئی اور اس کے کندھے پر ہاتھ رکھ کر اس کی آنکھوں میں دیکھتے ہوئے بولی، ’’ٹھیک ہے بیٹا۔‘‘
٭٭٭
ماٹی کا قرض
 قمر جمالی
گوپال پیٹ۔

یہ میرا گاؤں ہے۔ اسی گاؤں کی زمین پر میں نے پاؤں چلنا سیکھا ہے۔

بات صرف کنویں کی نہیں ہے اور نہ اس کنویں سے لگے گھنے املی کے پیڑ کی۔ اگرچہ کہ وہ کنواں اب سوکھ چکا ہو گا۔

مگر میری یادوں کے آنگن میں ویسا ہی لبریز ہے، جس کا چھل چھل کرتا شفاف پانی اتنا اوپر تک ہوتا کہ میں اور میرے ساتھی اس میں اپنی شکلیں دیکھتے۔ ایک دوسرے کا منہ چڑاتے۔

پھر....چوپڑے پر بیٹھ کراس وقت تک دھول دھپہ کرتے جب تک ممو ماسی نہ آ جاتیں ۔یہ ہمارا روز کا معمول تھا۔

گرما کی شدید دھوپ میں گھر سے نکلتے اورایسے غائب ہوتے کہ ڈھونڈے نہ ملتے۔ پھر شام ڈھلے اس کنویں پر جاتے۔ اُوک سے بھر بھر کر ٹھنڈا میٹھا پانی پیتے بالکل جنگل کے چرند کی طرح ایک ہی گھاٹ سے رام بھی رحیم بھی۔ اور اس وقت تک کنویں پر جھکے رہتے جب تک ہمارے پچھواڑے پر چار دھول نہ پڑ جاتے۔

’’ہزار بار سمجھایا کنویں میں نہ جھانکا کریں ۔ بھینسہ سور اندر کھینچ لے گا۔ ‘‘
ممو ماسی کو جانے کیسے بھنک پڑ جاتی۔ ہم سب کو کھینچ کھینچ کر کنویں کے پاس بٹھاتیں ۔

’’چلو۔ ادھر آؤ۔ یہاں بیٹھو۔ دیکھو تو کیسی صورتیں نکل آئی ہیں ۔ بالکل شیطان کے چیلے لگتے ہو۔‘‘ ہم سب بچے کلیدی گڈوں کی طرح اپنی اپنی قمیضیں اتار کر املی کے پیڑ کی شاخوں پر ٹانگ دیتے اور کنویں سے سٹ کر بیٹھ جاتے۔ مموماسی ڈول سے پانی سیندھ سیندھ کر ہمارے اوپر انڈیلنے لگتیں ۔ ہوا کے نرم نرم جھونکے ہمارا بدن ملتے اور اوپر سے مموماسی کی پیار بھری ڈانٹیں ہمیں دنیا بھر کی تونگری عطا کرتیں ۔

مموماسی جگ کی ماسی تھیں ۔ گاؤں کے سارے بچے ان کے اپنے بچے تھے۔ کنویں سے لگے املی کے پیڑ تلے ایک چھوٹی سی کٹیا میں رہتیں مگر کہتیں ۔

’’یہ ساری زمین میری ہے۔ یہ نا سمجھنا کہ اس ننھی سی کٹیا میں تھوڑی سی جگہ ہے۔ اس میں ساری کائنات سما سکتی ہے۔‘‘
اس وقت ان کی باتیں ہماری سمجھ میں نہ آتیں ۔ مگر یہ ضرور تھا کہ وہ ہمیں ماں جیسی لگتیں ۔ ’

’’صاب! بڑے صاحب نے یاد کیا ہے۔‘‘
چپراسی کی اطلاع پر میں چونک پڑا۔ واقعی فائل کھولتے ہی میں چالیس سال پیچھے چلا گیا تھا۔

’’صاب! کب سے آواز دے رہا ہوں ۔ بڑے صاحب نے یاد کیا ہے۔‘‘
میں نے فائیل بند کی اور کمشنر کے اجلاس پر چلا گیا۔

’’ریونیو منسٹر کا فون تھا۔‘‘ ستی ماتا ممیشوری، مندر کی فائل دیکھ لی ؟‘‘
’’وہی دیکھ رہا تھا۔‘‘
’’یوں کرو۔ کلکٹر کو فیکس (Fax) کرو کہ Pending Order زمین پیشگی مندر ا تھارٹی کے حوالے کریں ۔‘‘
’’سر! یہ میں نہیں کرسکتا۔‘‘
’’کیوں ....؟‘‘
’’جوائنٹ کلکٹر کی رپورٹ پر یقین کرنے کو من نہیں کرتا۔‘‘
ہم یہاں اپنی من مانی نہیں کرسکتے اوپر سے احکامات ہیں ۔ اب ہمیں یہ دیکھنا ہے کہ کیا Anticipation زمین کا قبضہ دینا مناسب ہے؟‘‘
’’میری رائے میں مناسب نہیں سر!‘‘
’’وجہ؟‘‘
’’کلکٹر کی رپورٹ بیرونی دباؤ کے تحت لکھی گئی ہے۔‘‘
’’یہ کیسے کہہ سکتے ہو مسٹر خان؟‘‘
’’ہاں ۔ مگر اس بار معاملہ سنگین ہے۔ ریوینیو منسٹر بھی دباؤ میں ہیں ۔

در اصل....

’’.... چیف منسٹر انوالو (Involve) ہیں ۔‘‘
’’آخر وہ بھی انسان ہیں ۔‘‘
’’کاش یہ سچ ہوتا سر....!‘‘
’’مسٹر خان....‘‘
’’میں معافی چاہتا ہوں سر! اتنا خون خرابہ ہو گیا۔ گاؤں کے معصوم لوگوں کی جانیں گئیں ۔ چیف منسٹر کیا کیا؟ انھیں کسی سے ہمدردی نہیں ہے سر! صرف دلچسپی ہے گوپال پیٹ سے اور بس۔ کلکٹر بے چارہ کیا کرے۔ وہ لوکل ایم ایل اے کے دباؤ میں ہے۔ اور MLA چیف منسٹر کے۔

Anyways رپورٹ میں لکھ دوں گا سر۔ اپنے ڈھنگ سے۔ ایکس کیو ز می سر۔‘‘
پیچھے مڑ کر دیکھے بغیر میں لوٹ آیا۔ کمشنر صاحب اس وقت کس تکلیف سے گزر رہے ہوں گے۔ میں جانتا تھا۔ وہ محکمے میں اپنی دیانت داری کی وجہ سے پہچانے جاتے ہیں اور کئی بار اپنی دیانت داری کا خمیازہ بھی بھگت چکے ہیں ۔ لیکن .... آج جانے کیا بات ہوئی کہ مجھے وہ بھی دباؤ میں دکھائی دئے۔

’’صاحب! بڑے صاحب نے بلایا ہے۔‘‘
میں ابھی اپنے اجلاس میں پہنچا ہی تھا کہ اردلی نے پھر سے اطلاع دی۔

’’جی سر۔‘‘
’’مسٹر خان! اگر آپ کو رپورٹ لکھنے میں کچھ وقت درکار ہے تو آپ ایک کام کرسکتے ہیں ۔ ریونیو منسٹر کو ایک آن لائن مسیح دو کہ جوائنٹ انسپکشن رپورٹ کا انتظار ہے۔ اور کلکٹر کو فیکس (Fax) کرو کہ کل صبح کمشنریٹ سے ایک ٹیم جوائنٹ انسپکشن کے لیے آ رہی ہے۔ کہو کہ جوائنٹ کلکٹر کے ساتھ پورا عملہ تیار ہے۔

اور سنو۔ جو بھی کرو بس دس منٹ میں کرو۔ مجھے ریونیو منسٹر نے بلایا ہے۔ شاید یہی مسئلہ زیر بحث ہے۔ اور کل صبح اول وقت آپ یہاں سے نکل جاؤ۔ دو دن میں رپورٹ لے آنا۔ ایک بات اور اس بار معاملہ نہایت سنگین ہے۔ کچھ بھی ہوسکتا ہے۔‘‘
صبح سے دوپہر تک ہم لوگ متعلقہ ریونیو آفیسرز کے ساتھ اس علاقے کے ریوینیو ریکارڈ ز کی چھان بین کرتے رہے۔ لنچ کے بعد آفیسر ز تھک گئے تھے اور ان میں آئین کا شخصی طور پر معائنہ کرنے کی ہمت نہیں تھی۔ انھوں نے معائنے کو دوسرے صبح کے لیے مختص کرنے کی مجھ سے اجازت طلب کی اور واپس ریونیو بنگلو لوٹ گئے جہاں محکمے کے لوگ ان کی خواہش کے مطابق ان کی مدارات میں لگے تھے۔ سب بڑے سکون سے دعوت اڑانے میں مشغول تھے۔

مگر میں ؟
مجھے سکون کہاں تھا۔ در اصل میرا سکون تو اسی دن غارت ہو گیا تھا جب یہ فائل For Special Attention کے ٹیگ کے ساتھ میرے پاس آئی تھی۔
گوپال پیٹ۔ یہ میرا گاؤں ہے۔

کہنے کو گوپال پیٹ ایک چھوٹا سا گاؤں ہے۔ ریونیو ریکارڈز میں اس کا رقبہ بھی بہت کم ہے۔ مگر ....

میری یادوں میں چالیس سال پر پھیلا اتنا طویل و عریض ہے کہ میں اس کے حدود و اربع کو سمیٹ نہیں پا رہا ہوں ۔ اس مٹی میں میری آنول گڑی ہے اور میں نے پہلی بار انھیں فضاؤں میں سانس لی۔ اسی گاؤں کی مٹی میں میرے باپ دادا ابدی نیند سورہے ہیں ۔ ان ہی پگڈنڈیوں پر اچھل کود کر تے میرا بچپن گزرا ہے اور ان ہی گلیاروں میں میں نے پاؤں چلنا سیکھا ہے کبھی ددّو کی انگلی پکڑ کر تو کبھی مموماسی کی۔

مموماسی کا اصلی نام کیا تھا کوئی جانتا نہ تھا کم از کم میری عمر کی نسل تو یقیناً نہیں ۔ وہ تو بس مموماسی تھیں سب کی گاؤں کے ہر ضرورت مند کی حاجت روا۔

شاید وہ جیتی بھی اسی لیے تھیں ۔ شادی ہو کہ موت ہر موقع پر مموماسی موجود۔ ان کا اپنا وقت صرف ان کی عبادتوں کے لیے ہوتا جب وہ خدا کے حضور جھک کر جانے کن کے لیے گڑگڑاتی رہتیں کیوں کہ ان کا اپنا کہنے کے لیے تو کوئی تھا ہی نہیں ۔ جب تک وہ عبادت میں مصروف رہتیں سچی مسلمان لگتیں اس کے بعد لو۔ ان کا کوئی مذہب نہ ہوتا۔

اللہ کے بندوں کی خدمت.... ان کا مذہب اور ضرورت مندوں کی حاجت روائی ان کا مسلک۔کہاں گئے وہ لوگ جن کی گالیوں میں بھی دعائیں رہتیں ! کیا ہوئے وہ گاؤں گلیارے۔ وہ کھیت کھلیان۔ وہ خاموش بہتے جوہڑ۔ وہ چوپال اور آس پاس گلی ڈنڈا کھیلتے وہ شریر بچے!!

سب کہاں کچھ دفن ہو گیا!!

کچھ دیر تک تو میں گیسٹ ہاؤز کے باہر کھڑا گاؤں کا نظارہ کرتا رہا۔ پھر کچھ سوچے سمجھے بغیر آگے بڑھتا گیا۔

ابھی کچھ دور ہی چلا ہوں گا کہ رم جھم شروع ہو گئی۔ بارش آہستہ آہستہ زور پکڑتی گئی۔ میں نے سر اٹھا کے اوپر دیکھا۔ آسماں سے تار باراں کی چادر مقیش لگے آنچل کی جھالر کی طرح جھل مل کر رہی تھی۔ میرا دل بلیوں اُچھلنے لگا۔ میں نے دائیں بائیں سر گھما کر دیکھا۔ لوگ دوڑ دوڑ کر اپنے ٹھکانوں کی طرف رواں دواں تھے۔ کچھ لوگ خود سے زیادہ اپنے مویشیوں کے لیے آسرا ڈھونڈنے کی فکر میں تھے۔ اب میرے آس پاس کوئی نہ تھا۔ میں نے جلدی جلدی اپنی پتلون کے پائچے  چڑھا لئے اور چھپ چھپ کر تا پانی میں کودنے لگا۔

کیا دن تھے!!

رامو، شامو، کریہ نورالحق، بجرنگ، راٹھور اور ممو ماسی اب اس کا کیا کیا جائے کہ ذکر کسی کا ہو مموماسی کے ذکر کے بغیر مکمل نہیں ہو گا۔ کیوں کہ مموماسی کے بغیر تو کسی کا بچپن مکمل نہیں ہوتا۔ پھر میری یادیں تو بچپن سے جڑی رہی تھیں ۔

کتنی پیاری تھیں وہ ! گول انڈا جیسی صورت، بڑی بڑی غلافی آنکھیں ، بھرا بھرا جثہ، اور پیٹھ پر لہراتی کالی لمبی چوٹی جس کے سرے پر ہمیشہ ایک نئے رنگ کی موباف بندھی ہوتی اور جب وہ چلتیں تو یہ موباف دائیں بائیں یوں جھولتی جیسے کوئی نٹ کھٹ بچہ کسی کی اوٹ سے دائیں بائیں جھانک رہا ہو۔

ڈھیلا ڈھالا قمیص شلوار اور سر پر اوڑھنی اوڑھے وہ صبح تڑکے گاؤں میں داخل ہوتیں تو پتہ نہیں کب اپنی کٹیا نما حویلی لوٹتیں۔

ہاں وہ ایسا کہا کرتی تھیں ۔

’’یہ کٹیا نہیں ہے رے۔ حویلی ہے۔ خدانخواستہ کوئی مصیبت آن پڑی تو اس میں دقت واحد میں پورے گاؤں کے لوگوں کو سرچھپانے جگہ مل جائے گی۔ واقعی وہ ایسی ہی تھیں ۔ در اصل وہ مموماسی کی کٹیا نہیں دل تھا ان کا۔ جتنا پھیلاؤ پھیلتا ہی چلا۔

بارش زور پکڑ چکتی تھی۔ کپڑے بدن سے چپک گئے تھے۔ اب مجھے ٹھنڈک کااحساس ہونے لگا تھا۔ میں لمبے لمبے ڈگ بھرتا کسی محفوظ جگہ کی تلاش میں اِدھر اُدھر دیکھنے لگا۔ سامنے املی کا ایک گھنا پیڑ تھا۔

میں اس کے نیچے کھڑا بارش کے تھمنے کا انتظار کرنے لگا۔ کچھ ہی دیر میں مطلع کچھ کچھ صاف ہونے لگا تھا۔یکایک....

مجھے خیال آیا کہ املی کا یہ پیڑ میں جس کے سایے میں کھڑا ہوں کہیں وہی پیڑ تو نہیں ۔ میں نے پلٹ کر پیڑ کو دونوں ہاتھوں سے چھوا۔ ایک مانوس لمس کا احساس ہوا۔’’شاید یہ وہی پیڑ ہے۔‘‘ بے اختیار میرے منہ سے نکل گیا۔

’’کون سا پیڑ صاحب۔‘‘
میں نے دیکھا ہی نہیں میرے بالکل بازو ایک نوجوان کھڑا تھا۔ وہ بھی میری طرح سرتاپا بھیگا ہوا تھا۔

’’آپ شہر سے آئے ہیں صاحب؟‘‘
’’ہاں .... ہاں ہاں ....

’’آپ کون سے پیڑ کا ذکر کر رہے تھے صاحب؟‘

’’کیا تم اسی گاؤں کے ہو؟‘‘
’’ہاں ۔ میرا نام راجندر ہے۔ یہیں کا رہنے والا ہوں ۔‘‘
’’اچھا یہ بتاؤ راجندر اس پیڑ کے سایے میں ایک کٹیا ہوا کرتی تھی۔ وہ کیا ہوئی؟‘‘
’’ہے نا صاحب۔‘‘
’’کہاں ؟‘‘
’’وہاں .... وہ....؟‘‘
’’وہ....؟ وہ تو کوئی مندر لگتا ہے۔‘‘
’’ہاں ۔ ستی ماتا ممیشوری دیوی کا مندر ہے۔ بڑی پہنچی ہوئی سرکار ہیں ۔

منگتوں کی جھولیاں یوں بھر دیتی ہیں کہ اٹھائے نہیں اٹھتیں ۔ ایک ہمارا گاؤں ہی کیا۔

آس پاس کے کئی گاؤں سے لوگوں کا تانتا بندھا رہتا ہے۔

چلئے نا صاحب۔ اندر چلتے ہیں ۔ آرتی کا وقت بھی ہے۔‘‘
اندر عقیدت مندوں کا ہجوم تھا۔

ایک بڑے ہال کے درمیان میں ایک مزار تھا۔

’’یہ قبر کس کی ہے؟‘‘ میں نے پوچھا۔

’’قبر نہیں صاحب سمادھی ہے۔ ستی ماتے نے یہیں سمادھی لی تھی۔ آئیے نا درشن کیجئے۔‘‘
راجندر مجھے مزار کی دوسری طرف لے گیا جہاں ایک بڑے سے چراغ میں تیل جل رہا تھا اور ایک بہت بڑے فریم میں ایک خوبصورت عورت کی تصویر تھی جس پر پھول چڑھے تھے۔

’’ممو ماسی!‘‘ میں بے اختیار چیخ اُٹھا۔

’’یہ تصویر؟‘‘
’’ان ہی کی ہے صاحب۔ ماتے اندر سمادھی میں آرام فرما رہی ہیں ۔‘‘
یہ تو مموماسی....‘‘ یہ ہندو نہیں ہیں ۔‘‘ کہنے کو بے اختیار ی میں نے کہہ تو دیا تھا مگر فوری اپنی غلطی کو محسوس کر کے میں نے دونوں ہاتھوں سے اپنا منہ بند کر لیا۔

یہ کیا کہہ رہا تھا میں !! مگر میرا چیخ اٹھنا فطری تھا۔ میں نے خود ہی اپنے آپ کو دلاسہ دیا۔ کچھ ہی دیر میں میں نے خود پر قابو پا لیا۔ اب میں بالکل نارمل لگ رہا تھا۔

’’راجندر ! یہاں ایک کنواں بھی ہوا کرتا تھا۔‘‘
’’ہے نا صاحب! وہاں ۔ چلئے۔‘‘
وہ مجھے لے کر کنویں پر گیا۔ لوگ عقیدت کے مارے اپنے لوٹے چھوٹے چھوٹے شیشیاں پانی سے بھر رہے تھے۔ کچھ چلو سے پانی پی رہے تھے اور کچھ مسلسل اپنے سر اور منہ پر چھینٹے مار رہے تھے۔

اوروں کی طرح میں نے بھی چلو سے پانی پیا۔

اب سارا ماجرا میری سمجھ میں آگیا تھا۔ راجندر سے گاؤں کے سب سے معمر شخص سوریہ بھان تاتا کا پتہ لیا اور گیسٹ ہاؤز واپس لوٹ ا ٓیا۔
دوسرے صبح منہ اندھیرے میں سوریہ بھان تاتا کے مکان پہنچ گیا۔ گاؤں کی ایک صدی کی تاریخ تھے وہ۔ جسم سے کمزور اور الا غر مگر حافظہ اب بھی خوب تھا۔ میرے باپ دادا میرا حسب نسب خود ہی سنانے لگے۔ میں نے ستی ممنیشوری دیوی کی بات چھیڑی تو کہنے لگے۔

’’یہ قصہ پرانا ہو چکا بیٹا۔ بیس برس کوئی چھوٹا وقفہ تو نہیں ہوتا۔ ممومسلمان تھی۔ یہ تو سب ہی جانتے ہیں ۔ مگر آج سے بیس برس پہلے ایک صبح ایک غلغلہ اُٹھا کہ ممو نے سمادھی لے لی۔ اور گاؤں والے اسے ستی ماتے پکارنے لگے۔ یہ سارا کیا کرایا رام دھن سرپنچ کا ہے۔ شروع ہی سے اسے اس جگہ کی لالسا تھی۔

دیکھتے ہی دیکھتے ممو کی کٹیا مندر بن گئی اور رام دھن اس کا پجاری۔ کٹیا سے لگی آس پاس کی ساری زمین پر رام دھن قبضہ کر بیٹھا اور میٹھے پانی کے کنویں کو بھی مندر کے اندر لے کر اسے ’پوتر شیو دھارا‘‘ کا نام دے بیٹھا۔ لوگ پاگل ہو گئے۔ ممو کا سارا کیا کرایا اس پانی میں بہہ گیا۔ اور لوگ بھول گئے کہ ممو ایک راسخ مسلمان تھی۔

گاؤں آہستہ آہستہ ویران ہوتا گیا۔ پرانی پود تو کبھی کی ختم ہو گئی اور نئی نسل نے گاؤں سے رشتہ توڑ لیا۔ جو بھی اعلیٰ تعلیم کے لیے گاؤں سے باہر گیا کبھی لوٹ کر نہ آیا اور ایک ہنستا کھیلتا گاؤں قبرستان بن گیا۔

رہے سہے لوگ رام دھن کے ظلم کے آگے ہتھیار ڈال چکے اور رام دھن اس گاؤں کا بے تاج بادشاہ بن گیا۔

سب کچھ رام دھن کی مرضی سے چل رہا تھا کہ یکایک بھونچال آگیا۔ ایک ماہ قبل کی بات ہے کہ جاگیر دار صاحب کے ورثا اپنی آبائی حویلی بیچنے کے لیے آئے۔ ان کے کسی بزرگ کو ممو کی یاد آ گئی۔

پھر کیا تھا۔ گڑے مردے اکھڑنے لگے۔ سب اتھل پتھل ہو گیا۔گاؤں کے کچھ لوگوں نے سچ بولنے کی جرأت کی۔ مگر رام دھن کا ظلم سر چڑھ کر بولنے لگا۔

مذہب کے نام پر ناحق کا خون خرابہ ہوا۔

بیٹا تو کہتا ہے تو ڈپٹی کلکٹر ہے۔ میں نے ایک صدی تو کبھی کی پوری کر لی۔ میں ہمیشہ سوچا کرتا تھا کہ بھگوان نے مجھے اتنی لمبی آیو کیوں دی۔ مگر آج سمجھ میں آیا کہ میں کیوں زندہ ہوں ۔ میرا بیان لے اور پنچ نامہ کر۔ اب رام دھن میرا کیا بگاڑے گا۔ یوں بھی تحصیل میں میری بڑی عزت ہے۔ میں جب تک سرپنچ رہا گاؤں میں نہ کوئی ہندو تھا نہ مسلمان۔ سب ایک دوسرے کے رشتے دار تھے۔ سب کے سکھ دُکھ ایک تھے۔

مگر۔ اس رام دھن نے تو اپنا ایمان دھرم سب بیچ ڈالا۔ چند ایکڑ زمین کے لیے اس نے گاؤں میں خون خرابہ کرا دیا۔

بیٹا ! بھگوان نے تجھے رتبہ دیا ہے تو مٹی کا حق ادا کر۔ گاؤں کے مسلمانوں کو انصاف دلا۔ ممو کی روح کو پوجا پاٹ سے چھٹکارا دلا۔ ارے وہ تو ایک راسخ العقیدہ مسلمان تھی۔

اب سارا معاملہ میری سمجھ میں آ گیا تھا۔ رام دھن در اصل چیف منسٹر کا رشتہ دار تھا اور پچھلے سال گوپال پیٹ انٹر نیشنل ایئرپورٹ کے لیے نوٹیفائی (Notify) کیا گیا تھا۔ ایسے میں رام دھن چیف منسٹر کے لیے ایک بلینک چیک تھا۔ رام دھن تو محض ایک کٹھ پتلی تھا اور ڈور کسی اور کے ہاتھ۔ اب مزید تنقید کرنے کے لیے کچھ بچا نہیں تھا۔

واپس لوٹتے ہوئے میں نے کچھ دیر کے لیے جیپ کو مندر کے سامنے رکوا دیا۔ مزار کے قریب پہنچا ہی تھا کہ مجھے لگا مموماسی مجسم میرے سامنے کھڑی کہہ رہی ہیں ،’’بیٹا! مجھے اس شور شرابے سے چھٹکارا دلا۔ میں خاموش عبادت کرنا چاہتی ہوں ۔‘‘
وہ ہمیشہ ایسا ہی کیا کرتی تھیں ۔ کوئی دوڑ کر وضو کے لیے کنویں سے پانی لے آتا۔ کوئی جانماز بچھاتا۔ اور جب تک مموماسی عبادت میں منہمک ہوتیں سب بچے دم سادھے کٹیا کے سامنے بیٹھے رہتے۔ جب عبادت سے فارغ ہو کر وہ باہر آتیں تو ان کے ہاتھ میں چھوٹی چھوٹی شکر کی پڑیاں ہوتیں ۔

پھر میں کنویں کے پاس گیا اور اوک سے شکم سیر ہو کر پانی پیا۔ مجھے لگا میں نے کنویں سے پانی نہیں بلکہ ماں کے ہاتھوں ٹھنڈا میٹھا شربت پیا ہو۔ دل میں سرور کی کیفیت پیدا ہوئی اور آنکھیں بھر آئیں ۔ یادیں کتنی طاقت ور ہوتی ہیں ۔ جو کام شمشیر و سناں نہیں کرسکتے وہ یادیں کر جاتی ہیں ۔

دوسرے دن دفتر پہنچتے ہی میں نے رپورٹ لکھ دی۔

’’ریونیو ریکارڈز میں خسرہ پاہنی کی غیر موجودگی اور متعلقہ پاہی میں کالم نمبر (۲۱) میں پٹہ دار کے نام کی بار بار تصحیح حق ملکیت کو شبہے میں ڈالتی ہے۔ گاؤں کی سب سے بزرگ شخصیت کے بیان اور پنچ نامہ اور لوکل انسپکشن رپورٹ کے مطابق یہ ثابت ہوتا ہے کہ موجودہ ستی ماتے ممیشوری دیوی مندر اور اس سے متعلقہ زمین کو دوسری اقلیت کے حوالے کر دیا جائے۔‘‘
توقع کے مطابق شام سے پہلے اپنی خدمات سے سپنشن آرڈرز میرے ہاتھ آ گئے۔

مگر میں خوش ہوں ۔

میں نے ماٹی کا قرض ادا کر دیا۔

٭٭٭

ضرب×جمع+تقسیم
سلطانہ مہر

آج اس کے بیوگ کا پہلا دن تھا۔ برہا کی کالی دھوپ نے آج اپنا آنچل اس کے سرپر پھیلا دیا تھا۔ آنسو شیشے کی کرچیاں بن کر آنکھوں میں چبھ رہے تھے۔ وہ صم بکم بیٹھی تھی اور اماں پھر اس سے کہہ رہی تھیں ۔

’’بیٹا صبر کرو۔ ان اللہ مع الصابرین۔ بیٹا اللہ صبر کرنے والوں کے ساتھ ہے۔‘‘
طلو کے پورے بدن میں کڑواہٹ گھل گئی۔ اسی صبر کے سہارے تو اس نے زندگی کے بتیس سال گزارے تھے۔ اسی صبر کا حصار اس نے اپنے گرد باندھا تھا اور حالات کی کڑی دھوپ میں زندگی کی تھی۔ صبر کا پہلا درس اس نے ابا میاں سے ہی لیا تھا جب وہ سات سال کی تھی۔ اس نے ابا میاں سے گھنگھرو بندھے ریشمی چمچماتے چٹلے کی فرمائش کی تھی۔ پچھلے ہفتے اس کی عم زاد نادرہ ایک خوبصورت سا چٹلا باندھ کر اس کے گھر آئی تھی اور اپنی چوٹی کو انگلی کے گرد لپیٹ لپیٹ کر اسے دکھا رہی تھی۔ نرم ریشم کے سرخ دھاگوں میں گندھا ہلکے سروں میں بجتا یہ چٹلا اس کا دل کھینچے لے رہا تھا۔ مگر اماں نے ہمیشہ سے یہ ہی سکھایا تھا کہ کبھی کسی کی کوئی چیز پسند آ جائے تو بی بی مچلنا مت۔بڑا ہلکا پن دکھے ہے۔ صبر سے آرام سے بعد میں کہتے ہیں کہ اماں ہمیں یہ چاہیے۔ چناں چہ اس نے صبر سے اور آرام سے ہی نادرہ اور تایا تائی کے جانے کے بعد اماں سے کہا تو اماں نے ہوں ہاں میں بات ٹال دی۔ تب طلو ابا میاں کے پاس دوڑ گئی۔ وہ جانتی تھی کہ ابا میاں صبر کی تلقین کے ساتھ ساتھ اس کی خواہشوں کے پودوں کو مرجھانے بھی نہیں دیتے۔ اس کے باوجود کہ اس سے بڑی پانچ بہنیں اور بھی تھیں اور گھر میں ’’ آٹا تو ڑ ٹھکری جلتی ہے‘‘ جیسے حالات تھے۔ لیکن ابا میاں ہمت ہارنے والوں میں سے نہ تھے۔ وہ سچ مچ ہی’’ان اللہ مع الصابرین‘‘ کی تفسیر تھے۔ انھوں نے اپنی جائز خواہشات کو بھی صبر کی سولی پر چڑھا دیا تھا اور کوشش کرتے تھے کہ بیوی سمیت ان کی ساری بچیاں صبر و شکر کی مورت بنی رہیں ۔ طلعت نے اپنے بچپن سے یہی دیکھا تھا اور سیکھا تھا۔ اس کی تین بہنیں پانچ معمولی جوڑوں اور سونے کا ملمع چڑھے چاندی کے زیور میں بیاہ دی گئیں نہایت سادگی کے ساتھ۔ پھر انھیں میاں بھی ویسے ہی ملے۔ معمولی پڑھے لکھے۔ کچھ عمر رسیدہ۔ کوئی بے اولاد مگر پہلی موجود۔ توجیح یہ کہ ساس پوتا پوتی کھلانا چاہتی ہے۔ اس کی تین بہنوں نے میٹرک تک تعلیم حاصل کی تھی اور دونے انٹر تک پڑھا تھا۔ ابا میاں نے سب کو ان کے گھروں میں آباد کرا دیا۔ انھوں نے سندھی، بلوچی، اور پنجابی کی بھی کوئی شخصیص نہیں رکھی۔ جو بھلا مانس کلمہ گو ملا انھوں نے اس کی شرافت کی چھان بین کی اور بیٹی بیاہ دی۔ طلو نے ضد کر کے ابا میاں سے گریجویشن تک تعلیم حاصل کرنے کی اجازت لے لی تھی اور پھر شفیع کی خواہش بھی یہی تھی۔

شفیع اس کا پھوپھی زاد تھا اور منگیتر بھی۔ ابا میاں شفیع کو بہت چاہتے تھے۔ وہ ان کی چہیتی بہن کا اکلوتا بیٹا تھا۔ نہایت سعادت مند اور فرماں بردار۔ طلعت نے ابا میاں کی زبانی ان کی ہجرتوں کے قصے سنے تھے۔ وہ ابا میاں کے سر میں تیل ڈالتے اور سر دابتے سنتی تھی کہ کیسے انھوں نے اپنے قائد اعظم محمد علی جناح کے حکم پر لبیک کہہ کر پاکستان بنانے کے لیے اپنا خاندان وار دیا تھا۔ کیسی اندوہناک واردات تھی وہ لیکن آزادی کے متوالوں نے لڑائی لڑی اور اپنا ایک الگ ملک پاکستان بنا لیا۔

شفیع کبھی کبھی دبی زبان سے کہتا۔

’’ابا میاں ۔ اس تقسیم نے بڑا نقصان پہنچایا۔‘‘
’’نہیں بیٹا۔ نہیں ۔ نہیں ۔‘‘ وہ شفیع کے منہ پر ہاتھ رکھ دیتے۔

’’ایسا نہ کہو۔ پاکستان نہ بنتا تو ہماری وہی حالت ہوتی جو آج ہندستان میں مسلمانوں کی ہے اور مسلمانوں کی حالت اس وجہ سے نہیں کہ پاکستان بن گیا۔ نہیں بچے۔ اس کی وجہ تعصب ہے۔‘‘
ابا میاں بتاتے تھے۔ ان کا خاندان پڑھا لکھا مولویوں کا خاندان تھا۔ پورے قصبے میں ان کے حسب نسب کی دھوم تھی۔ ان کے گھرانے کا چرچا تھا۔ دادا جی تجارت کرتے تھے۔ اس لیے ابا میاں نے بھی ہندستان کے کئی شہر ان کے ساتھ دیکھ لیے تھے۔ ابا جی کی تعلیم کلکتے میں ہوئی تھی۔ بچپن میں ہی انھوں نے منشی محمد جاہ کی ’’طلسم ہوشربا‘‘ کی چار جلدیں الف لیلیٰ، ایرج نامہ، تورج نامہ کے بعد منشی احمد حسین کی طلسم ہوشربا کی پانچویں چھٹی اور ساتویں جلد بھی پڑھ لی تھی۔ ابا میاں کو تھیٹر دیکھنے کا بے حد شوق تھا۔ کلکتے کے انفسٹن تھیٹر میں وہ آغا حشر سے بھی مل چکے تھے اور ہندستان کی سودیشی تحریک سے متاثر ان کے ڈرامے ویر بالک، پریمی بالک، دھری بالک ا ور بھارتی بالک تو کئی بار دیکھ چکے تھے۔ یہیں سے ان میں سودیشی تحریک میں حصہ لینے کا شوق بیدار ہوا اور پھر رفتہ رفتہ وہ مسلم لیگ کے حامی بنتے چلے گئے۔ ابا جی کا سارا خاندان پٹنہ میں آباد تھا۔ خاندان میں محبت کرنے والوں اور محبت میں جان چھڑکنے والوں کی چھاؤں میں میرے شعور نے آنکھیں کھولیں ۔ ان کا گھر خود ایک سماجی ادارہ تھا۔ کیا عید کا محرم! ہر تہوار اپنی تہذیب کا نمو نہ، شائستگی اور وضعداری کا حسین مرقع تھا۔ خوش رنگ اور خوش آہنگ فضا میں ابا میاں نے اپنی سیاست کے سفر کا آغاز کیا۔ 1946 میں انھوں نے مسلم لیگی جھنڈے تلے جناح کے قدم سے قدم ملا کر قیام پاکستان کے مطالبے کا ساتھ دیا کہ ان کا گھر لُٹ گیا، ان کی پوری بستی جلادی گئی۔ خاندان کی کتنی ہی ماؤں اور بیٹیوں نے اپنی عزت و آبرو بچانے کے خاطر کنوؤں میں چھلانگیں لگا دیں اور کتنی ہی کم سن بچیوں نے تیمم کر کے ایک قطار میں قرآن کھول کر تلاوت شروع کر دی۔ ان لمحوں میں تلواروں اور برچھیوں والے آئے اور وہ معصوم جانیں قرآن پر ہی ہمیشہ کے لیے سجدہ ریز ہو گئیں ۔

ان نازک جانوں نے تین دن تک بھوک اور پیاس کا عذاب بھی سہا تھا۔ پھر بھی ان کی زبان پر ’’ان اللہ مع الصابرین‘‘ تھا۔ انھوں نے صبر کے پرچم کو ہی کفن بھی بنا لیا تھا۔ ان ہی جانوں کی قربانیوں کے چراغ تھے جنھوں نے دنیا کے نقشے پر پاکستان کا نام روشن کیا۔ ابا میاں بتاتے تھے کہ وہ سب کچھ لٹا کر خالی خالی ہاتھ خالی دامن اپنے قائد ا عظم کے پاکستان آ گئے۔ نہ کوئی کلیم نہ دعویٰ کہ محبت اور لگن سے ضرب دیے چلے جائیں تو مستقبل میں دنیا کے نقشے پر اس کی خوشحالی کی مثال نہیں ملے گی۔ سر چھپانے کو اللہ نے آسرا دے دیا تھا۔ نوکری بھی یہاں مل گئی۔ ابا میاں اپنی زندگی سے مطمئن تھے اور بے حد خوش کہ اپنی مملکت، اپنی سرزمین پر انھوں نے بچیوں کی خانہ آبادی کے بعد سرخوئی سے چھ نسلوں کی آباد کاری کر دی تھی۔ ان کا یقین تھا کہ یہ چھ نسلیں پاکستان کی یک جہتی اور خوشحالی کے سرمائے کو جمع کرتی چلی جائیں گی تو وہ مستقبل میں ایک ناقابلِ تسخیر طاقت بن جائے گا۔

ابا میاں اپنی زندگی میں طلو کے فرض سے بھی سبکدوش ہو گئے۔ طلعت کی شادی کے دوسرے ماہ وہ اپنے آخری سفر پر روانہ ہو گئے۔ لو لگنے کا تو محض بہانہ تھا۔ ان کی روانگی کے چھ ماہ بعد اماں بھی رخصت ہولیں اور ان کے پہلو میں جابسیں ۔ شادی کے بعد اتنی جلد ی طلعت کا میکہ اجڑ گیا کہ اب اس کا محور مرکز شفیع کی دہلیز ہی تھی۔ چار سال میں اسے دو بیٹیوں کا سرمایہ بھی مل گیا۔بڑی آرزو تھی کہ بیٹا ہو کہ لڑکے کی صورت میں کوئی بھائی بھی نہ تھا۔ مگر بقول ابا میاں کہ جب اللہ تعالیٰ اپنی رحمت سے جن کی جھولی بھرنا چاہتا ہے اس کے گھر میں بیٹیوں کے روپ میں اپنی رحمت بھیج دیتا ہے۔

طلعت اپنی بیٹیوں کی پرورش میں مگن تھی کہ شہر میں اچانک ہی فسادات کی آگ بھڑک اُٹھی۔ حالاں کہ اس آگ کو لگے تو کئی سال ہو گئے تھے۔ جب ایک بچی بس میں لٹکی ہوئی تھی اور ڈرائیور کی غفلت سے اس کو جھٹکا لگا اور بچی گر پڑی اور بس جلادی گئی۔ دو قبیلوں میں ، دو گروپوں میں تصادم ہوا۔ پھر یہ آگ کبھی تیز ہو جاتی اور کبھی مدھم۔مگر طلو ملیر قائد آباد کے ایک چھوٹے سے کرائے کے کوارٹر میں مرغی کی طرح اپنی بچیوں کو پروں میں دبائے پڑی رہتی۔ باہر تڑا تڑا گولیاں چلتیں تو اس کے دل میں ہول اُٹھتا۔ اب انسانی جانوں کی کوئی وقعت اور قدر و قیمت نہ تھی۔ صبح گھر کی دہلیز پار کر کے جانے والے شام کو خیریت سے گھر لوٹ آئیں اس کی دعائیں مانگی جاتیں اور بازوؤں پر امام ضامن باندھے جاتے اور اکثر ہوتا کہ خون میں تر امام ضامن اتارے جاتے اور آہوں اور آنسوؤں کے سیلاب میں اپنوں کے چھلنی بدن قبر میں اتارے جاتے۔

شفیع ایک بنک میں کلرک تھا۔ اس کا کسی بھی سیاسی گروپ سے واسطہ نہ تھا۔ لیکن جب حکومت بدلی تو کسی وجہ کے بغیر ناپسندیدہ لوگوں کے ساتھ اسے بھی ملازمت سے علیحدہ کر دیا گیا۔ وہ بی کام (بچلر آف کامرس) کی سند رکھتا تھا۔ لیکن اس سے کیا ہوتا ہے۔ اسے کسی گروپ کی حمایت حاصل نہ تھی۔ وہ نوکری کی تلاش میں دھکے کھا رہا تھا۔ اب طلو نے ملازمت ڈھونڈنا شروع کی۔ ایک سماجی تنظیم کے عہدیدار سے اس کی یاد اللہ تھی۔ اس نے چوں کہ اردو میڈیم سے گریجویشن کیا تھا اس لیے اسے کوئی با عزت ملازمت بھی نہیں مل سکتی تھی۔

شفیع دکانداروں سے دودھ ڈبل روٹی لے آتا تھا۔ پھر اُدھار پر گھر کی گاڑی چلنے لگی۔ اس نے سماجی تنظیم کی عہدیدار آپا مقبول سے ملاقات کا سوچا۔ ایک دن رمضان میں آپا مقبول نے ایک سیاسی پارٹی کی طرف سے کچھ سلائی کی مشینیں تقسیم کی تھیں ۔ وہ سوچنے لگی آپا مقبول سے اپنی مجبوری بیان کر کے درخواست دے دی گئی۔ اب کے رمضان میں اسے بھی شاید ایک مشین مل جائے۔

آپا مقبول کے ہاں وہ پہنچی تو اس کی سی اور حاجت مند بھی برآمدے میں بیٹھی تھیں ۔ وہ ہمت کر کے ڈرائنگ روم تک پہنچ گئی۔ آپا مقبول وہاں نہ تھیں لیکن ان کی تین چار ان جیسی ملنے والیاں طرح طرح کے لباس فرش پر پھیلائے بیٹھی باتیں کر رہی تھیں ۔ ایک ان میں سے غالباً باہر کے ملک میں جابسی تھی کہ ان کی گفتگو سے طلعت کو اندازہ ہوا کہ وہ یہاں سے ملبوسات سلواکر لے جاتی ہیں اور پھر وہاں ’’ڈالروں ‘‘ میں فروخت کرتی ہیں ۔ اور اس کا میاں جو سول انجینئر ہے وہ وہاں کی ایک سپر مارکیٹ میں سیکوریٹی آفیسر یعنی ’’چوکیدار‘‘ کے فرائض انجام دیتا ہے کیوں کہ اسے اس کی مطلوبہ ملازمت نہیں ملی۔ لیکن وہاں ہاتھ پر ہاتھ دھرے گزارا نہیں ہوتا اور وہاں کسی بھی قسم کی محنت مشقت کو عیب نہیں سمجھا جاتا۔ نہ ہی معاشرہ انھیں حقیر نگاہوں سے دیکھتا ہے۔ وہاں نرسنگ کے پیشے کو بھی عزت کی نگاہ سے دیکھا جاتا ہے، اور وہاں ’’بے بی سٹر‘‘ بھی حقیر نہیں جانی جاتی۔

تھوڑی دیر بعد آپا مقبول آئیں ۔ انھوں نے طلو کی مدد کرنے اور مشین دلانے کا وعدہ کیا۔ طلعت سے اپنی این جی او کا فارم بھروایا اور ساتھ ہی اسے یہ بھی بتا دیا کہ جو سیاسی پارٹی مشین تقسیم کرتی ہے طلعت کو اس پارٹی کے لیے بھی کچھ کام کرنا ہو گا۔ بغیر ’’لین دین‘‘ کے تو بات بنتی ہی نہیں ہے نا....

طلعت نے حامی بھر لی۔ اس کے باوجود کہ وہ جانتی تھی شفیع اس ’’لین دین‘‘ کو ہرگز پسند نہیں کرے گا۔ وہ سیاسی پارٹیوں اور مار دھاڑ کی سیاست سے ہمیشہ ہی دور رہا ہے۔ لیکن اب کیا ہے۔ وہ راستہ چلتے ہوئے خود سے کہہ رہی تھی۔ وہ شفیع کو تو کسی پارٹی سے وابستہ ہونے کو نہیں کہہ رہی۔ اسے تھوڑا سا کام کرنے کے عوض اگر مشین مل جاتی ہے تو وہ سلائی کر کے گھر میں آمدن کا ایک ’در‘ تو کھول سکتی ہے۔ کچھ تو سہارا ملے گا۔ پانچ ماہ کا کرایہ چڑھا ہوا ہے۔ کرایہ ادا نہ کیا تو کوارٹر خالی کرنا پڑے گا۔ پھر وہ سر چھپانے کہاں جائے گی۔

کالا پل سے قائد آباد جانے والی بس میں بیٹھی وہ راستے بھر یہ ہی سوچتی رہی۔ کیسی دھوپ ہے باہر اور آپا مقبول کا ڈرائننگ روم.... کیسا ٹھنڈا اُٹھا ر تھا۔ اللہ میاں ہم کب ایئرکنڈیشنز لے سکیں گے؟ اس نے بس کی کھڑکی سے باہر جھانکا اور تپتے آگ اُگلتے آسمان کی طرف دیکھا۔

سورج کی ایک لپکتی کرن نے اس کا منہ جھلسا دیا۔ گرم رخسار پر آنچل کی چادر تان کر وہ پرس سے بس کا کرایہ نکالنے لگی۔ اس کا سر جھک چلا تھا جیسے اللہ میاں سے اس نے ٹھنڈک مانگ کر غلطی کرلی تھی۔

گھر جا کر اس نے تھوڑے سے چاول اُبالے۔ دال پکی رکھی تھی۔ جانے شفیع کب آ جائے۔ صبح اس نے بغیر شکر کی چائے کا ایک کپ پیا تھا۔ خالی پیٹ خالی جیب۔ جانے کہاں ہو گا وہ۔ اس نے دوہری مرچیں کاٹیں ، لہسن کا جوا ساتھ رکھا اور ڈلیا دیکھی تو نہ ہرا دھنیا تھا نہ پودینہ۔ پڑوس سے مانگتے اسے شرم آئی۔ شفیع آ جائے تو وہ اس سے پودینہ منگوا لے گی۔

شام دبے پاؤں اتر رہی تھی۔ اس نے کھڑکی سے دیکھا۔ کیسی ملگجی سی، بے رونق اداس شام تھی۔کیسا اندھیرا ہو رہا ہے۔ وہ چاہتی تھی بجلی کا سوئچ جلا رہے مگر جیسے اس کی ٹانگیں بے جان ہوئی جا رہی تھیں ۔

’’نورین.... بیٹا بتی تو جلا۔‘‘ اس نے بڑی بیٹی کو آواز دی۔

اور کمرے میں روشنی ہوتی اس سے پہلے اس اس کی زندگی میں اندھیرا چھا گیا۔دروازہ دھڑ سے کھلا اور محلے کے لڑکے شفیع کو کاندھوں پر ڈالے ہاہا کار مچاتے اندر آئے۔ شفیع کی سفید قمیض سرخ خون میں تر بتر تھی۔ سولہ سترہ برس کا ایک لڑکا بوکھلائے لہجے اور ٹوٹی آواز میں کہہ رہا تھا۔

’’آپا۔ آپا۔ قائد آباد کے بس اسٹاپ پر کلاشن کوف چلی تھی۔ دو گرو پ تھے۔ پھر ایک بم پھٹا تھا۔ شفیع بھائی اسٹاپ سے پیدل آرہے تھے۔ بس لپیٹ میں آ گئے۔ ابھی پولس نہیں پہنچی۔ یہ زندہ تھے۔ ہم لے کر آ گئے گاڑی میں ۔ مگر یہ راستے میں .... یہ راستے میں ہی گئے۔ ایک لڑکا بوکھلا بوکھلا کر کہہ رہا تھا۔

وہ سکتے کے عالم میں تھی۔ جیسے بہری اور گونگی ہو گئی ہو۔ اسے کچھ پتہ نہ تھا کہ پھر کون لوگ شفیع کو لے گئے۔ کہاں لے گئے۔ پوسٹ مارٹم کے بعد اس کے شفیع کو جب کفن میں لپیٹ کر لایا گیا تو اس کی نند نے اس کے سر پر سفید دوپٹہ ڈال کر کہا۔’’بھابھی میرے بھائی کو اپنا مہر معاف کر دو۔‘‘
اس نے خالی خالی آنکھوں سے چاروں طرف دیکھا۔ جیسے کچھ ڈھونڈ رہی ہو۔ پھر وہ دیوار پر لگا پاکستان کا پرچم اتار کر شفیع کے سینے پر رکھے ہوئے بولی۔

’’میرا وطن خدا کی امان میں ۔ اسے ساتھ لے جاؤ شفیع۔ ابا میاں سے کہنا۔ اب آپ سب کے اثاثے کی حفاظت میرے بس میں نہیں ۔ میں اب نہتی ہو گئی ہوں ۔‘‘ اور وہ پھوٹ پھوٹ کر رونے لگی۔

٭٭٭
بلیدان
 ظہیر اختر بیدری
شنکر کو تقریباً دو سال کی ذہنی تربیت کے بعد آج اس کے سیکٹر انچارج نے جو ٹاسک تفویض کیا تھا۔ وہ بڑا عجیب و غریب تھا۔ شنکر دو گھنٹے سے اس ٹاسک پر غور کر رہا تھا۔ لیکن ابھی تک وہ کوئی فیصلہ نہ کر پایا تھا۔ وہ اس وقت کرن مندر کی دیوار کے ساتھ سر اٹھائے کھڑے پیپل کے درخت کے سائے میں لیٹا ہوا تھا۔ گرمیوں کے دن تھے دن کے گیارہ بج رہے تھے سورج کی کرنیں آہستہ آہستہ تیز ہوتی جا رہی تھیں ۔ کرن مندر شہر کی ایک غیر معروف چھوٹی سڑک کے کنارے تھا جو ممبئی کے مضافات کی ایک ہندو اکثریتی بستی سے گزرتی تھی۔

شنکر کے پتا ایک مقامی جوٹ مل میں کام کرتے تھے۔ ان کی تنخواہ اس قدر کم تھی کہ ان کے لیے اپنے پانچ بچوں جن میں دو لڑکیاں تھیں اسکول کی تعلیم دلانا مشکل تھا۔ ان کے سب سے بڑے لڑکے مکند کو جس کی عمر اب 20-21 برس ہورہی تھی انھوں نے جوٹ مل ہی میں بڑی مشکلوں سے ہلپر کی جگہ دلوا دی تھی۔ باپ اور بیٹے کی مجموعی تنخواہ بھی اتنی نہ تھی کہ اپنا خاندان، اپنی بنیادی ضرورتیں پوری کرسکے یہی وجہ تھی کہ نو افراد پر مشتمل اس خاندان کا گزر بسر جس میں شنکر کے دادا، دادی بھی شامل تھے۔، بہت مشکل سے ہوتا تھا۔

شنکر کی عمر15-16 برس ہو گی چوں کہ نہ وہ اسکول جا رہا تھا نہ اسے کوئی نوکری ملتی تھی لہٰذا وہ اپنی بستی کے نوجوان لڑکوں کے ساتھ گھومنے پھرنے میں ہی اپنا وقت گزارتا تھا۔ بستی میں اگرچہ ہندو زیادہ تعداد میں آباد تھے لیکن مسلمانوں اور دوسرے مذاہب کے ماننے والوں کی بھی ایک اچھی خاصی تعداد بستی میں رہتی تھی اسی وجہ سے بستی میں مندروں کے ساتھ ساتھ مسجد، چرچ اور گردوارے بھی موجود تھے۔ اس بستی میں بہت کم مکان پکے تھے زیادہ تر مکان کچے تھے جن کی چھتیں لوہے کی چادروں یا گھاس پھوس کی تھیں ۔ غالباً اسی وجہ سے اس بستی کو کچی بستی کہا جاتا تھا۔ یہ بستی کوئی نئی بستی تو نہ تھی لیکن اتنی پرانی بھی نہ تھی۔ اس کے قیام کی بڑی وجہ ملک خاص طور پر دیہی علاقوں میں موجود بڑے پیمانے پر پھیلی ہوئی بے روزگاری تھی۔ لوگ دیہات میں صدیوں سے موجود آبائی گھر بار اور بزرگوں کی قبروں کو چھوڑ چھوڑ کر ایسے صنعتی شہروں کا رخ کر رہے تھے جہاں روزگار کے مواقع موجود تھے۔ ہندستان میں ممبئی کو وہی حیثیت حاصل تھی جو کراچی کو پاکستان میں حاصل تھی۔ ملک کے گوشے گوشے سے غریب اور بے روزگار لوگ روزگار کی تلاش میں ممبئی کا رخ کر رہے تھے۔ یہ مضافاتی بستی جس میں شنکر کا پریوار رہتا تھا۔ یہ بھی مختلف دیہی علاقوں سے آئے ہوئے لوگوں پر مشتمل تھی۔ جن میں ہندو بھی تھے، مسلمان بھی، سکھ بھی ، عیسائی بھی۔

شنکر کے پڑوس میں احمد علی کا دو تنگ کمروں پر مشتمل چھوٹا سا کچا گھر تھا۔ احمد علی بھی شنکر کے پتا ہری ناتھ کے آبائی گاؤں ہی کے رہنے والے تھے جب گاؤں میں بغیر کسی روزگار کے زندگی گزارنا ممکن نہ رہا تو دوسرے بہت سے خاندانوں کے ساتھ ساتھ ہری ناتھ اور احمد علی کا گھرانا بھی ممبئی آگیا۔ ممبئی آنے کے بعد تقریباً سات سال تک ہری ناتھ اور احمد علی کے خاندان بھی ریلوے اسٹیشن کے قریب ایک فٹ پاتھ پر ڈیرا ڈالے رہے۔ شنکر اسی فٹ پاتھ پر پیدا ہوا تھا۔ شنکر کی احمد علی کے منجھلے لڑکے اصغر علی کے ساتھ دوستی کی ایک وجہ یہ بھی تھی کہ دونوں ایک ہی فٹ پاتھ پر پیدا ہوئے تھے اور ان کا لڑکپن ایک ہی فٹ پاتھ پر شور شرابے اور ٹریفک کے ہنگاموں میں گزرا تھا۔ ممبئی کے فٹ پاتھ کی زندگی صدیوں سے ایک مربوط دیہی زندگی گزارنے والے پریواروں کے لیے بڑی عجیب حیرت انگیز اور ایک طرح سے شرمناک زندگی تھی لیکن ممبئی ایک ایسا شہر تھا جہاں فٹ پاتھوں پر جگہ حاصل کرنا بھی ایک بہت بڑا مسئلہ تھا۔ فٹ پاتھ پر ہندستان کے دیہی علاقوں سے آنے والے مختلف مذاہب کے جو لوگ آباد تھے وہ ایسی ایسی مشکلات سے دوچار رہتے کہ بعض وقت تو ان لوگوں کے ذہن میں خود کشی کرنے کے خیالات آتے لیکن ان کے لیے یہاں زندہ رہنے کے علاوہ کوئی دوسرا راستہ نہ تھا۔ فٹ پاتھوں پر پھٹے پرانے کپڑوں ، گتوں اور پلاسٹک کے ٹکڑوں سے ایک پردہ سابنالیا جاتا تھا۔ 8-10 فٹ کی یہ جگہ ہی ان کا گھر ہوتی تھی۔ فٹ پاتھوں پر چو ں کہ کھانے پکانے کی سہولت میسر نہیں ہوئی تھی لہٰذا زیادہ تر لوگ فٹ پاتھوں کے ارد گرد قائم چٹائی ہوٹلوں سے ہی روٹی سالن خرید کر کھا لیتے تھے۔ہری ناتھ کو ابتداء میں بڑی مشکل یہی پیش آئی تھی کہ یہاں دھرم کرم کے ریتی رواجوں کی کوئی گنجائش نہ تھی۔ چھوت چھات جیسی بیماریوں کا یہاں دور دور پتہ نہ چلتا....کسی کو ایک دوسرے کے ماضی کے بارے میں کوئی پتہ نہ ہوتا تھا۔ اسی طرح یہاں دین دھرم کے شیدائیوں کے لیے ایک اور مشکل یہ تھی کہ وہ آسانی سے عبادت نہیں کرسکتے تھے۔ کیوں کہ کسی فٹ پاتھ پر نہ مسجد تعمیر کی جاسکتی تھی نہ مندر نہ چرچ نہ گوردوارہ.... اگر جی بہت چاہا تو لوگ اپنی اپنی عبادت گاہوں کی تلاش میں نکل جاتے اور قریب ترین عبادت گاہ میں عبادت کر کے واپس آ جاتے۔ لیکن دن بھر کی مشقت کی وجہ سے بہت کم لوگوں کا خیال عبادت گاہوں کی طرف جاتا تھا۔

شنکر جیسے جیسے اس نئے ٹاسک پر سوچتا جا رہا تھا اس کی گھبراہٹ اور بے چینی میں اضافہ ہو رہا تھا۔ اس کے بچپن کے دوستوں میں اصغر ہی ایک ایسا دوست تھا جس سے وہ ہمیشہ اپنے دل کی بات کرتا تھا اور ضرورت کے وقت اس سے کوئی مشورہ بھی لے لیتا تھا لیکن جب سے وہ پال صاحب کے پاٹھ شالہ میں داخل ہوا تھا۔ اصغر سے اس کا تعلق ختم ہو گیا تھا۔ اصغر جسے وہ ہمیشہ قابل اعتماد دوست سمجھتا تھا اسے اب دشمن نظر آتا تھا۔

شنکر اور شنکر جیسے نوجوانوں کی سوچ میں اس قسم کی تبدیلی اس وقت سے آنا شروع ہوئی جب پال صاحب کے پاٹھ شالے، غریبوں کی بستیوں میں کھلنے لگے اور غریب لوگ جو اپنے بچوں کے تعلیمی اخراجات برداشت کرنے کے متحمل نہیں ہوسکتے تھے اپنے بچوں کو ان فری پاٹ شالوں میں داخل کرانے لگے۔ تاکہ ان کے بچے آوارگی سے بچ جائیں ۔ اس قسم کے پاٹ شالے اچانک نہیں بن گئے تھے بلکہ اس کے پیچھے ایک بہت منظم اور مربوط منصوبہ بندی تھی۔ 1965 میں جب ہندستان اور پاکستان کے درمیان پہلی جنگ ہوئی تو پاکستان کی طرح ہندستان میں بھی انسانوں کے درمیان نفرتوں کا سلسلہ وسیع ہوتا چلا گیا۔دونوں ملکوں میں ایسے چالاک لوگوں نے جو اس نفرت سے اپنے سیاسی مفادات حاصل کرنا چاہتے تھے سب سے پہلے .... شہر کے بہت سارے فٹ پاتھوں سے ہزاروں لوگوں کو شہر کے مضافات کی خالی جگہوں پر بسانا شروع کیا۔ یہ کاروبار اس قدر منظم اور ایسا ہشت پہلو تھا کہ دیکھتے ہی دیکھتے بے شمار چالاک لوگ مالدار بھی ہو گئے اور ان آبادیوں کے باسیوں میں با عزت بھی بن گئے۔ جب کچی آبادیاں بننے کا سلسلہ شروع ہوا تو ان آبادیوں میں مسجد،  مندر، چرچ، گرودوارے بھی بننے لگے۔ جب یہ عبادت گاہیں بننے لگیں تو وہ سارے لوگ جو فٹ پاتھوں پر برسوں تک مذہبی نفرتوں سے دور صرف فٹ پاتیے تھے اب ہندو مسلمان سکھ عیسائی بننے لگے اور آہستہ آہستہ چھوٹے موٹے فرقہ وارانہ فسادات بھی ہونے لگے۔ ان بستیوں میں روزگار کی مجبوریوں ، روٹی اور کپڑے کی ضرورتوں کی وجہ سے چھوٹے چھوٹے چکلے بھی کھلنے لگے۔ جس کی پشت پناہی قریب کے تھانے کرتے تھے۔ اس طرح یہاں جسم فروشی کا کاروبار بھی شروع ہو گیا۔ بستی کے رہنے والوں کی اکثریت اس کاروبار سے پریشان تھی لیکن انتظامیہ کی سرپرستی اور غنڈہ عناصر کی دھونس کے آگے کسی کی نہیں چلتی تھی۔
میں جب ہندستان اور پاکستان کے درمیان دوسری بڑی جنگ ہوئی تو .... انتہا پسند مذہبی تنظیموں کو اپنا کاروبار پھیلانے کے اور وسیع مواقع حاصل ہو گئے۔ پال صاحب کے پاٹھ شالوں کا سلسلہ 1971 کی جنگ کے بعد ہی چل پڑا اور بابری مسجد کے واقعہ سے مزید مستحکم ہوتا چلا گیا۔

شنکر کو اس کے پتا ہری ناتھ نے اپنی بستی میں قائم پال صاحب کے پاٹھ شالے میں اس لیے داخل کرا دیا تھا کہ وہ آوارہ ہونے سے بچ جائے۔ یہ بات شنکر کے پتا نے شنکر کو بھی بتائی تھی کہ اگر وہ کسی کام دھندے اور اسکول وغیرہ کے بغیر اسی طرح مارا مارا پھرتا رہا تو آوارہ اور غنڈہ بن جائے گا اور ہوسکتا ہے کسی دن ترقی کرتے کرتے ممبئی کا چھوٹا موٹا دادا بھی بن جائے۔ وہ ان لعنتوں سے اپنے بیٹے کو بچانا چاہتے تھے۔ آج شنکر کرن مندر کی دیوار کے ساتھ کھڑے ہوئے پیپل کے پیڑ کے سائے میں لیٹا ہوا سوچ رہا تھا کہ کیا وہ واقعی پال صاحب کے پاٹھ شالے میں داخل ہو کر غنڈہ آوارہ بننے سے بچ گیا ہے؟

شنکر جب اس پاٹھ شالے میں داخل ہوا تو اس کی عمر اس وقت پندرہ سال تھی۔ اب وہ 21-22 برس کا ایک بھرپور نوجوان تھا۔ خراب غذا ، خراب ماحول اسے ایک کڑیل نوجوان تو نہ بنا سکا البتہ وہ ایک دبلا پتلا ذہنی طور پر منتشر نفرتوں اور محبتوں کے درمیان کشمکش کا ایک ایسا شاہکار ضرور بن گیا جس کو وہ اب تک کوئی نام نہ دے سکا تھا۔

رات اس کے سیکٹر انچارج نے دو دوسرے ودھیارتیوں کے ساتھ اسے جو ٹاسک سونپا تھا۔ وہ بڑا خطرناک ہی نہیں بڑا عجیب و غریب تھا۔ اس ٹیم کی سربراہی بھی شنکر کے حصے میں آئی تھی۔ وہ خطرناک ٹاسک یہ تھا کہ شنکر اپنے ساتھیوں کے ساتھ ممبئی کے کسی سلاٹر ہاؤس سے گائے یا بیل کی ایک اوجھڑی حاصل کرے اور رات کے آخری پہر میں کرن مندر میں بھگوان شنکر کی جو مورتی رکھی ہوئی ہے اس پر وہ اوجھڑی خاموشی سے ڈال کر چلا جائے۔ پچھلے پانچ چھ برسوں میں پال صاحب کے پاٹھ شالے میں شنکر کو پڑھایا کم گیا تھا سکھایا زیادہ گیا تھا۔ اس پانچ چھ سال کی تعلیم کو اگر شنکر مختصر ترین الفاظ میں بیان کرنا چاہے تو وہ نفرت کے ایک چھوٹے سے لفظ سے ظاہر کرسکتا تھا۔ اس تعلیم کے دوران اسے نظریاتی ہی نہیں بلکہ بہت ساری عملی تربیت بھی دی۔ گئی تھی۔ جس میں کبوتروں اور چڑیوں کو کاٹنے کی تربیت بھی شامل تھی۔ اس کے انسٹرکٹروں کا کہنا تھا کہ پال صاحب کے پاٹھ شالوں میں جن نوجوانوں کو تربیت دی جا رہی ہے انھیں مستقبل میں بڑے بڑے کام انجام دینے تھے۔ ان نوجوانوں کو بھارت دیش میں رام راجیہ قائم کرنا ہے۔ ہندو بھارت کو ایک عظیم ملک بنانا ہے۔ ان مقاصد کی راہ میں وہ تمام لوگ حائل تھے جو غیر ہندو تھے۔ ان میں سرفہرست مسلمان تھے۔ پاٹھ شالہ کے استادوں کا سارا زور اس بات پر صرف ہوتا تھا کہ مسلم حکمرانوں نے انتہائی اقلیت میں ہونے کے باوجود آٹھ سو سال تک طاقت کے بل بوتے پر بھارت پر حکومت کی بھارت کے طول و عرض میں اپنی تعمیراتی نشانیاں پھیلا دیں ۔ ہزاروں سالہ قدیم ہندو کلچر کو تباہ برباد کر دیا۔ ہندو اکثریت پر ظلم کیے۔ رام راجیہ میں ان سارے مظالم کے بدلے لے لئے جائیں گے۔ یہ ساری باتیں تو شنکر اور اس جیسے نوجوانوں کی عقل میں آ جاتی تھیں لیکن ان پر عمل در آمد کے لیے جو منصوبے ان کے سامنے پیش کیے جاتے تھے وہ ان کی عقل میں نہیں آتے تھے۔ کہیں نہ کہیں اٹک جاتے تھے۔ ایسا ہی مسئلہ اس ٹاسک کا تھا جو ان کی ذمہ کیا گیا تھا۔

شنکر نے اپنے سیکٹر انچارج سے پوچھا بھی کہ

سر.... اپنے ہی بھگوان کی مورتی پر اوجھڑی ڈالنا.... وہ تذبذب سے بولا.... سر میری سمجھ میں نہیں آیا۔

سر نے بڑے فلسفیانہ انداز میں جواب دیا تھا۔

تم بچے ہو.... ابھی تمھاری سمجھ میں یہ باتیں نہیں آئیں گی۔ بس اتنا سمجھ لو کہ بستی میں ایک چھوٹے سے فرقہ وارانہ فساد سے پورے ممبئی کے مسلمانوں کو ڈرانا اس کا بنیادی مقصد ہے۔ اس مقصد کے حصول کے لیے کچھ مسلمانوں کی جانیں بھی لی جاسکتی ہیں ۔ لیکن اس کا ایک بڑا فائدہ یہ ہو گا جو مسلمان تنظیمیں ممبئی میں سر اُٹھانے کی کوشش کر رہی ہیں وہ خوف زدہ ہو جائیں گی اور ہندستان اور پاکستان کے بیچ دوستی کی جو کوششیں ہو رہی ہیں جو ہمارے قومی مقصد کے لیے نقصان دہ ہیں .... ان کوششوں کو ناکام بنانے میں بھی مدد ملے گی۔

سیکٹر انچارج کی اس وضاحت سے شنکر کو کچھ اندازہ تو ہوا کہ اس ٹاسک کا مقصد کیا ہے۔ لیکن یہ ٹاسک اس کے حلق میں گاؤ ماتا کی ہڈی کی طرح اٹک گیا تھا۔وہ کوئی بہت مذہبی قسم کا نوجوان تو نہیں تھا۔ بلکہ پال صاحب کے پاٹھ شالے میں بھی وہ اپنے باپو کے خوف سے آ رہا تھا لیکن شنکر بھگوان کااس کے دل میں بہر حال بہت احترام تھا۔ اس کا ذہن کسی طرح اس بات پر آمادہ نہیں ہو رہا تھا کہ ایک اوجھڑی بھگوان شنکر کی مورتی پر ڈال دی جائے۔ اسے اندازہ تھا کہ جیسے ہی صبح یہ خبر پھیلے گی اس بستی کے سینکڑوں مسلمان باشندوں کی جانوں کے لالے پڑے جائیں گے۔ نا سمجھ اور جذباتی لوگ بھگوان شنکر کی اس توہین کو مسلمانوں کی شرارت سمجھ کران پر ٹوٹ پڑیں گے اور بات یہیں تک نہیں ٹھہرے گی سارا ممبئی فرقہ وارانہ فسادات کی لپیٹ میں آ جائے گا۔ جیسے جیسے رات قریب آ رہی تھی اس کی گھبراہٹ میں اضافہ ہوتا جا رہا تھا۔ اس نے اپنے دو ساتھیوں کو کسی بھی سلاٹر ہاؤس یا مسلمانوں کی گوشت مارکیٹ سے اوجھڑی لانے کے لیے کام پر تو لگا دیا تھا لیکن.... اس لیکن کے آگے اس کا ذہن مفلوج ہو کر رہ گیا۔ اسے رہ رہ کر خیال آ رہا تھا کہ ان بستیوں سے وہ فٹ پاٹھ ہی اچھے ہیں جہاں لوگ ایک دوسرے سے نہ ایسی نفرت کرتے ہیں نہ انھیں نفرت کرنے کا وقت ملتا ہے۔ کچی بستی کے باسی شنکر کے کچے ذہن میں بار بار یہ خیال بھی اُبھر رہا تھا کہ ممبئی کے فٹ پاٹھ اس لیے بھی اچھے ہیں کہ ان فٹ پاتھوں پر نہ کوئی مندر تعمیر ہوسکتا ہے نہ مسجد نہ چرچ نہ گردوارہ۔ وہ زندگی میں پہلی بار اس قدر دہشت زدہ ہوا تھا اور ایسے شدید اعصابی دباؤ میں تھا کہ اس سے نکلنے کے لیے اس نے آج اپنے ایک پرانے دوست کے ذریعہ تین چار ہیروئین بھرے سگریٹ بھی حاصل کیے تھے۔ وقت تیزی سے گزرتا جا رہا تھا۔ شام کے سائے آہستہ آہستہ ماحول پر پھیلتے جا رہے تھے۔ اس کے ساتھی اوجھڑی لا کر انتہائی راز داری کے ساتھ مندر کے احاطے میں ایک جگہ چھپا کر رکھے گئے تھے۔ شنکر چوں کہ ابھی تک کسی فیصلے پر نہیں پہنچ سکا تھا۔ اس نے اپنے ٹیم کے دونوں ساتھیوں سے کہا کہ وہ دونوں گھر جا کر آرام کریں وہ اکیلا اس ٹاسک کو انجام دے گا۔ اس کے دونوں ساتھی جو خود بھی اس ٹاسک سے پریشان تھے شنکر کی اس ہدایت پر خوش ہو کر چل دیے۔ شنکر مندر میں اکیلا رہ گیا۔ پلان کے مطابق اس رات مندر کے پجاریوں کی چھٹی کر دی گئی تھی۔ مندر میں صرف شنکر اکیلا رہ گیا تھا۔ اسے رہ رہ کر یہ خوف لاحق ہو رہا تھا کہ اس کی اس حرکت سے سارے ممبئی میں فرقہ وارانہ فسادات کی آگ بھڑک اُٹھے گی اور کئی بے گناہ لوگ مارے جائیں گے جن میں ہوسکتا ہے مسلمان زیادہ ہوں ۔ لیکن فرقہ وارانہ فسادات میں جو بھی مارا جائے گا وہ بے گناہی ہو گا۔ اصل گنہگار وہ خود ہو گا جو محفوظ ہو گا۔ جس کی جان کو کوئی خطرہ نہ ہو گا۔ اچانک اس کے ذہن میں ایک خیال کوندے کی طرح لپکا.... ان سب کی جانوں سے کھیلنے کی بجائے وہ خود کیوں نہ اپنی جان پر کھیل جائے۔ کیوں نہ اپنے بلیدان سے سینکڑوں بے گناہ لوگوں کے بلیدان کو رو کے اس حل پر جیسے جیسے وہ غور کرتا گیا۔ یہ حل اس کے ذہن میں پختہ ہوتا چلا گیا۔ وہ دہشت وہ خوف وہ گھبراہٹ جو اس پر مسلط تھی آہستہ آہستہ کم ہونے لگی لیکن ایک نیا خوف اس کے ذہن اور اعصاب پر سوار ہونے لگا۔ وہ اس اذیت سے چھٹکارا پانا چاہتا تھا۔ اس نے جیپ میں رکھی ہوئی سگریٹ نکالی اور اس کے دو کش لگائے۔

صبح جب پجاری مند ر میں آئے تو یہ دیکھ کر ان کی آنکھیں پھٹی کی پھٹی رہ گئیں کہ شنکر بھگوان کے قدموں میں شنکر کی لاش پڑی ہوئی تھی۔ اس کے گلے کی بڑی رگ کٹی ہوئی تھی اور نوجوان شنکر کے خون کے چھینٹے شنکر بھگوان کی مورتی پر بکھر گئے تھے۔

٭٭٭
جیتی ہوئی بازی
 ظہیر اختر بیدری
سیٹھ رام داس لوٹیا رات سے فائیو اسٹار ہوٹل کے ایک کمرے میں بند تھے۔ کملا ترپاٹھی اور وہسکی کی بوتلیں ان کے ساتھ تھیں ۔ پانچ فلموں کی لگاتار ناکامی اور کروڑوں کا سرمایہ ڈوبنے کے بعد پہلی بار ان کی نئی فلم ’’دشمن‘‘ باکس آفس پر اس قدر ہٹ گئی تھی کہ ان کے وارے نیارے ہو گئے تھے۔ لیکن فلم کی کامیابی کے ساتھ ایک تشویش ناک بات یہ ہوئی تھی کہ جس جس شہر میں یہ فلم دکھائی جا رہی تھی وہاں فرقہ وارانہ فساد ہو گئے تھے۔ پچھلے ایک ہفتے کے دوران اخباروں میں چھپنے والے اعداد و شمار کے مطابق اب تک کوئی 17آدمی مارے گئے تھے جن میں اکثریت مسلمانوں کی تھی۔ ایک اندازے کے مطابق سینکڑوں لوگ زخمی ہو گئے تھے اور کروڑوں روپیوں کا نقصان ہو گیا تھا۔ کیوں کہ سنیما ہالوں سے نکلنے والی بھیڑ بھاڑ دوکانوں کو لوٹ لیتی تھی اور لوٹ کر آگے لگا دیتی تھی۔ یہ دوکانیں عموماً مسلمانوں کی ہی ہوتی تھیں ۔ مسلمانوں کی طرف سے اس فلم پر پابندی لگانے کا مطالبہ شدت پکڑ رہا تھا اور انتہا پسند ہندو اس فلم پر پابندی کے خلاف مظاہرے کر رہے تھے۔

لوٹیا ابتدا میں دلی کا ایک درمیانے درجے کا بزنس مین تھا اس کے پاس کوئی بڑا سرمایہ نہ تھا وہ اسٹاک ایکسچینج میں بروکر تھا۔ جس کی وجہ سے اس کے تعلقات بڑے کاروباری حلقوں کے لوگوں کے ساتھ ساتھ کچھ اہل سیاست سے بھی تھے جو اپنے سرمایہ کو شیرز کی خریداری میں لگاتے تھے۔ پچھلے سال جب پاکستان کو چینی کی درآمد کا سلسلہ چلا تو رام داس لوٹیا نے اپنے تعلقات کو استعمال کر کے پاکستان کو چینی بر آمد کرنے کا لائسنس لے لیا۔ مارکیٹ میں اپنی کاروباری ایمانداری کی وجہ سے کاروباری حلقوں میں اس کی ساکھ بہت اچھی تھی لہٰذا اسے مارکیٹ سے دو ہزار ٹن چینی کریڈٹ پر لینے میں کوئی مشکل پیش نہ آئی اپنی اس گڈ ول کو کام میں لاتے ہوئے اس نے دو ہزار ٹن چینی پاکستان بھیجنے میں کامیابی حاصل کر لی جس سے اسے کوئی گیارہ لاکھ کا منافع ہوا۔ جب اتنے بڑے منافع کی رقم اس کے ہاتھوں میں آئی تو اس کے پیر زمین پر نہیں ٹکتے تھے۔ لیکن آدمی چوں کہ بُرے حالات سے گزرتا آ رہا تھا اور سرد گرم چشیدہ تھا ، لہٰذا اس رقم سے اس نے جامع سے باہر ہو کر نودولتیوں کی طرح عیاشیوں میں پڑنے کی بجائے اس رقم سے مزید پانچ ہزار ٹن چینی اور پاکستان ایکسپورٹ کر ڈالی۔ جب وہ اس کارو بار میں آیا تو اپنی ذہانت کی وجہ سے بہت جلد اس بزنس کے تمام رازوں اور ذرائع سے واقف ہو گیا جو اس فیلڈ میں کامیابی کے لیے ضروری تھے۔ کوئی چار کنسائنمنٹ پاکستان بھیجنے کے بعد اب مارکیٹ میں اس کی ساکھ اس قدر مضبوط ہو گئی تھی کہ لوگ اسے اب لوٹیا بروکر کہنے کی بجائے سیٹھ رام داس لوٹیا کہنے لگے تھے۔

جب اس کے قدم بزنس سرکل میں ذرا ٹھیک طریقے سے جم گئے تو اس نے بعض دوسرے پڑوسی ممالک میں بھی ایسی منافع بخش چیزوں کی ایکسپورٹ شروع کر دی جس سے اسے لاکھوں کی بچت ہوئی۔ اب وہ لاکھوں سے نکل کر کروڑوں میں کھیل رہا تھا۔ جب وہ دولت مندی کے اس اسٹیج پر پہنچا تو غیر محسوس طریقے سے وہ ایسے موقع پرست دوستوں میں گھر گیا جنھیں رام داس لوٹیا سے نہیں بلکہ اس کی دولت سے دلچسپی تھی۔ دو تین ہفتوں کی بے تکلفانہ بیٹھکوں کے بعد وہ شراب اور شباب کے چکر میں بھی پھنس گیا۔ اس نے اپنے تین کمروں کے مکان سے نکل کر دلی کے پوش علاقے میں ایک خوبصورت بنگلہ خرید لیا تھا۔ اب اس کے پاس گاڑی تھی، نوکر چاکر تھے اور آٹھ دس اوباش دوستوں کا ایک گروہ تھا۔ لیکن رام داس لوٹیا فطرتاً احتیاط پسند تھا اس لیے وہ عیاشی کی اس لہر میں بھی بہت محتاط رہا۔ یار دوست جو اسے لوٹنے کے بڑے بڑے منصوبے بنا کر اس کے قریب آئے تھے آہستہ آہستہ مایوس ہو رہے تھے۔ شراب اور شباب میں وہ انھیں ساتھ رکھتا لیکن کوئی بڑی رقم پر ہاتھ صاف کرنے میں ابھی تک اس کے کسی دوست کو کامیابی حاصل نہیں ہوئی تھی۔

اس صورت حال سے پریشان ہو کر اس کے ٹھگ دوستوں نے اپنی ایک میٹنگ میں یہ طے کیا کہ رام داس کو کسی طرح فلم سازی کے دھندے میں پھنسایا جائے۔ اس مہم میں کامیابی کے لیے انھوں نے ممبئی کی ایک معروف لیکن مسلسل فلاپ جانے والی ہیروئین کو شیشے میں اتارا کہ وہ رام داس پر اپنے حسن و شباب کا جادو استعمال کر کے اسے فلم سازی کے لیے تیار کرے۔ ہیروئین کملا ترپاٹھی کو سیٹھ رام داس سے ملانے کے لیے انھوں نے دلّی کے ایک فائیو اسٹار ہوٹل میں لوٹا سیٹھ کی مسلسل کامیابیوں کی خوشی میں ایک پارٹی کا اہتمام کیا جس کی مہمان خصوصی کملا ترپاٹھی تھی۔ کملا ترپاٹھی کا شمار نہ صرف بالی ووڈ کی خوبصورت ترین ہیروئینوں میں ہوتا تھا بلکہ وہ عریاں کردار ادا کرنے والی اداکاراؤں کی صف اول میں بھی شامل تھی۔

پارٹی شروع ہونے سے چند منٹ قبل جب کملا ترپاٹھی اپنے غضب ناک حسن اور ہیجان انگیز ڈریسنگ کے ساتھ ہال میں آئی تو سارا ہال کئی منٹ تک کھڑے ہو کر تالیاں بجاتا رہا۔ کملا ترپاٹھی فلموں میں مسلسل ناکام ہوتی آئی تھی اور اسے اب کوئی فلم ساز سائین کرنے کے لیے تیار نہ تھا۔ وہ سیٹھ رام داس کو آزمانا چاہتی تھی۔ پارٹی کے شروع ہونے سے پہلے ہی رام داس کے دوستوں نے دو برابر برابر کے کمرے سیٹھ رام داس اور کملا ترپاٹھی کے لیے بک کرا لیے تھے۔ جب پارٹی کے اختتام پر تھک کر لوٹیا سیٹھ اپنے کمرے میں آیا تو کملا ترپاٹھی کے شباب کا اس پر پوری طرح جادو چل چکا تھا۔ تقریباً آدھا گھنٹہ بے چین رہنے کے بعد عین توقع کے مطابق اس نے کملا ترپاٹھی کو ٹیلیفون کیا۔

کملا جی.... آپ تھک گئی ہوں گی اس نے بات شروع کرنے کے لیے بات کی۔

نہیں تو.... کملانے قہقہہ لگاتے ہوئے کہا ہم تھکتے نہیں تھکاتے ہیں ۔ اس ذو معنی جملے پر رام داس کے کان کھڑے ہو گئے۔

تو پھر ہمیں بھی تھوڑا سا تھکا دیجئے نا۔ لوٹیا کی آواز میں بلا کی سیکس تھی۔

اچھا.... کملا نے اٹھلاتے ہوئے کہا.... سوچ لیجئے بعد میں پچھتانا نہ پڑے۔

ارے....آپ پچھتانے کی بات کر رہی ہیں اور اِدھر آپ کے بغیر ایک منٹ گزارنا مشکل ہو رہا ہے۔

تو پھر آ جائیے.... کملانے کھلی دعوت دی۔

پانچ منچ بعد سیٹھ رام داس کملا ترپاٹھی کے کمرے میں جا رہا تھا۔ اس کے دوستوں نے جب رام داس کو کملا کے کمرے میں جاتے دیکھا تو .... وہ مارا ، کہتے ہوئے اپنے کمرے میں آ گئے۔

دوسرے دن دس بجے جب رام داس کملا ترپاٹھی کے کمرے سے باہر آیا تو وہ واقعی اس قدر تھکا ہوا تھا کہ اپنے کمرے میں بستر پر لیٹتے ہی وہ نیند کی آغوش میں پہنچ گیا۔

وہ ابھی گہری نیند ہی میں تھا کہ کسی نے دروازے پر دستک دی۔

کون.... لوٹیا نے نیند میں ڈوبی ہوئی آواز کے ساتھ پوچھا۔

کملا.... آواز آئی۔

وہ جلد ی سے اٹھا اور دروازہ کھول دیا۔ کملا ایک قیامت کے روپ میں اس کے سامنے تھی۔ لوٹیا نے بغیر کسی تکلف کے کملا کو بستر پر گھسیٹ لیا لیکن کملا نے بڑی ادا کے ساتھ کہا....

ابھی نہیں .... پہلے آپ نہا دھوکر تیار ہو جائیے ذرا گھوم پھر کر آتے ہیں .... پھر.... رام داس لوٹیا بہت بے صبر ہو رہا تھا لیکن کملا کے موڈ کو دیکھ کر وہ باتھ روم میں گھس گیا۔ پندرہ منٹ کے بعد دونوں لوٹیا کی نئی گاڑی میں باہر جا رہے تھے۔

رات جب وہ گیارہ بجے کے قریب ہوٹل واپس آئے تو کملا اپنے کمرے میں جانے کی بجائے لوٹیا کے کمرے ہی میں آ گئی۔

دوسرے دن تقریباً دس بجے جب کہ لوٹیا اور کملا کے ذہنوں سے شراب کا خمار ابھی تک اترا نہ تھا۔ لوٹیا کے دوستوں کا قافلہ آگیا۔ دونوں جلد ڈائننگ ہال میں آنے کا وعدہ کر کے باتھ روم میں گھس گئے۔ نصف گھنٹے بعد جب دونوں باتھ روم سے نکلے تو لوٹیا سیٹھ مستی میں جھوم رہا تھا۔

ڈائننگ ہال میں لوٹیا کے دوستوں کو اسے فلم سازی کے لیے تیار کرنے میں کوئی مشکل پیش نہ آئی اب وہ کملا ترپاٹھی کے لیے فلم تو کیا خلاء میں جانے کے لیے بھی تیار تھا۔

فلم کی ہیروئین کملا ترپاٹھی ہی کو ہونا تھا۔ اگلے ایک ماہ میں فلم کی کہانی سمیت ساری تیاری مکمل ہو گئی اور سب سے پہلے آؤٹ ڈور شوٹنگ کے لیے کشمیر کی وادی کا انتخاب کیا گیا۔

ہرچند کہ کشمیر میں شوٹنگ خطرے سے خالی نہ تھی۔لیکن ایک محفوظ علاقے میں شوٹنگ شروع کر دی گئی۔ کملا کے مقابل ایک نئے لڑکے کو ہیرو منتخب کیا گیا۔ فلم اسمگلنگ کے موضوع پر تھی اور کملا نے اس موقع کو ضائع ہونے سے بچانے کے لیے اپنے آپ کو شرمناک حد تک ایکسپوز کیا لیکن فلم جب باکس آفس پر آئی تو تیسرے دن ہی سنیما ہالوں میں سناٹا تھا!

رام داس کے دوستوں اور کملا نے اس ناکامی کا الزام ڈائریکشن پر ڈال کر دوسری فلم بنانے کے لیے رام داس کو تیار کر لیا۔ جس کے لیے سماجی مسائل پر ایک مشہور ادیب سے کہانی لکھوائی گئی۔ ایک نسبتاً معروف ہیرو کو کملا کے مقابل لایا گیا لیکن جب فلم باکس آفس پر آئی تو اسے بھی لوگوں نے پسند نہ کیا۔ سیٹھ رام داس کو ان دو فلموں کی ناکامی سے اگرچہ کہ بہت بڑا نقصان برداشت کرنا پڑا لیکن ابھی وہ دوچار فلمیں بنانے کی پوزیشن میں تھا۔ اس دوران کملا سے اس کا دل بھی بھر گیا تھا۔ اس نے اپنی تیسری فلم میں ایک اور انتہائی خوبصورت لڑکی کا انتخاب کیااس کے مقابل ایک پٹری سے اترتے ہوئے لیکن ایک مشہور ہیرو کو منتخب کیا گیا۔ اب لوٹیا کو فلم انڈسٹری کے بہت سارے اسرار و رموز کا پتہ چل چکا تھا۔ اس نے اس بار ایک مشہور رائٹر سے ایک اچھی کہانی لکھوائی اور ڈائریکشن کے لیے بھی ممبئی کے ایک کامیاب ڈائریکٹر کی خدمات حاصل کیں ۔ لیکن اتنی ساری تیاریوں کے بعد جب فلم سنیما گھروں میں آئی تو صرف کسی حد تک پسند تو کی گئی لیکن اسے بھی باکس آفس پر ہٹ جانے کا اعزاز نہ مل سکا۔ اس فلم پر بھی ساٹھ ستر لاکھ کا نقصان ہوا۔

اب وہ فلمسازی سے دلبرداشتہ ہو چکا تھا۔ اس فلم کی ناکامی کے بعد وہ تقریباً ایک ڈیڑھ ماہ یورپ گھومنے کے بعد جب واپس آیا تو اتفاقاً اس کی ملاقات بالی ووڈ کے ایک ایسے ڈائریکٹر سے ہوئی جو لوٹیا کی فلموں کی مسلسل ناکامیوں سے بھی واقف تھا اور باکس آفس پر ہٹ جانے والی فلمیں بنانے کے گُر سے بھی۔ جب ڈائریکٹر مکرجی نے لوٹیا کو نئی فلم کے خاکے سے آگاہ کیا تو رام داس لوٹیا کا ذہن اچانک چکاچوند ہو گیا۔ لوٹیا ایک ہوشیار بزنس مین تھا۔ اسٹوری سننے کے بعد ہرچند کہ اسٹوری سے وہ دلی طور پر مطمئن نہ ہوا لیکن اسے اتنا اندازہ بہر حال ہو گیا کہ یہ فلم ہٹ جائے گی۔ فلم کی کہانی پاکستان دشمنی پراستوار تھی۔ چوں کہ پچھلے دو تین برسوں سے دونوں ملکوں کے درمیان شدید کشیدگی موجود تھی اور بھارت میں بھی انتہا پسند ہندو جماعتوں نے بھارتی عوام کے ذہنوں میں فرقہ وارانہ نفرتوں کا زہرا اچھی طرح گھول دیا تھا۔ لہٰذا کارگل کے محاذ کے پس منظر میں بننے والی اس فلم میں ایسے جذباتی اور اشتعال انگیز مناظر شامل کئے گئے تھے کہ ناظرین میں نہ صرف اس کے مقبول ہونے کے قوی امکان تھے بلکہ ڈائریکٹر مکرمی نے سیٹھ رام داس سے شرط لگائی تھی کہ اگر یہ فلم ناکام ہوئی تو وہ ڈائریکشن چھوڑ دیں گے۔

مکرجی کے مشورے پر عمل کرتے ہوئے سیٹھ رام داس نے ایک بار پھر کملاترپاٹھی کو اس فلم کی ہیروئین کے لیے منتخب کیا اور اسی پٹری سے اترے ہوئے ہیرو کو کملا کے مقابل پیش کیا جسے ایک بار وہ اپنی فلم میں آزما چکا تھا۔ جب کملا ترپاٹھی اور ہیرو نریندر شرما کو اسٹوری سنائی گئی تو وہ تھوڑا سا ہچکچائے لیکن اپنی مسلسل ناکامیوں کی وجہ سے دونوں ہی اس فلم میں نہ صرف کام کرنے بلکہ بہترین پرفارمنس دینے کے لیے تیار ہو گئے۔

ڈائریکٹر مکرجی نے اس فلم کی تیاری میں بڑی محنت کی اور بہت جذبات انگیز مناظر کے ساتھ بھارت کی دشمن کے مقابلے میں زبردست کامیابی پر اس فلم کو ختم کیا۔ جب فلم سنیما گھروں میں آئی تو سیٹھ رام داس لوٹیا کی جان میں جان نہ تھی۔ وہ ایک تو اس فلم کی اسٹوری سے ذہنی طور پر مطمئن نہ تھا کیوں کہ وہ فرقہ وارانہ نفرتوں سے دور ایک کاروباری بندہ تھا اور فلم سازی ہی کے کاروبار میں پھنس کر وہ اپنی تقریباً ساری پونجی کھو چکا تھا جو کچھ رقم بچی تھی اس نے اس فلم پر لگا دی تھی۔ لیکن جب فلم ہر شہر میں سپرہٹ ہو گئی اور اس کے ڈوبے ہوئے سارے سرمایہ سے زیادہ سرمایہ اسے واپس مل گیا تو اس کا کاروباری دل تو مطمئن ہو گیا لیکن اس فلم کی نمائش کے بعد سے ہر اس شہر میں جہاں یہ فلم دکھائی جا رہی تھی۔ فرقہ وارانہ فساد کا سلسلہ شروع ہوا اور اب تک سترہ افراد کے جان سے جانے ، سینکڑوں کے زخمی ہونے اور کروڑوں کی جائیداد کی تباہی کی خبریں اخباروں میں چھپیں تو اس کا ذہن سن سا ہو کر رہ گیا۔ ایک طرف اسے فلم کے سپرہٹ جانے اور اپنے ڈوبے ہوئے سارے سرمایہ سے زیادہ سرمایہ واپس آنے کی خوشی تھی تو دوسری طرف ملک کے مختلف شہروں میں ہونے والے فرقہ وارانہ فسادات پر اس کا دل اندر ہی اندر سے رو رہا تھا۔

وہ رات سے کملا ترپاٹھی اور شراب کے ساتھ ممبئی کے ایک فائیو اسٹار ہوٹل کے شاندار کمرے میں بند تھا۔ جب آدھا دن گزر گیا تو ہوٹل کی انتظامیہ کو فکر لاحق ہوئی۔ ممبئی میں بھی اس فلم کی حمایت اور مخالفت میں زبردست کشیدگی پھیلی ہوئی تھی۔ ہوٹل کی انتظامیہ کو خطرہ تھا کہ بلوائی کہیں ہوٹل پر دھاوا نہ بول دیں ۔ وہ کسی طرح سیٹھ رام داس کو ہوٹل سے ہٹانا چاہتے تھے۔ جب دروازہ کھٹکھٹایا گیا اور اندر سے کوئی جواب نہ ملا تو ہوٹل کی انتظامیہ کی تشویش بڑھنے لگی.... نصف گھنٹے کی کوشش کے بعد دروازہ نہ کھلا تو دروازہ تو ڑ دیا گیا۔ کمرے کے بیڈ روم پر سیٹھ رام داس اور کملا ترپاٹھی دونوں مردہ حالت میں پڑے تھے۔ وہسکی کی بہت ساری خالی بوتلیں اِدھر اُدھر پڑی ہوئی تھیں ۔ڈاکٹروں نے بتایا ان کی موت حد سے زیادہ شراب نوشی سے ہوئی۔ لیکن لوٹیا جیسے محتاط انسان نے آخر اتنی شراب کیوں پی....؟ ہوٹل کی انتظامیہ اس مسئلہ پر غور کرتی رہ گئی۔

٭٭٭
ایک اپیل قارئین اردو سے

آپ کو یاد ہو گا کہ جب ابن انشاءکو سفر تازہ درپیش تھا اور ابن بطوطہ کے تعاقب میں نکل رہے تھے تو ایک ہدایت نامہ اپنے پیارے ہم وطنوں کے لیے چھوڑ گئے تھے۔ تمام تر اصرار کے باوجود لوگوں نے ان کے ہدایت نامے پر سنجیدگی سے غور نہیں کیا، عمل تو دور کی بات ہے۔ شاید لوگوں کو یہ بات بری لگی ہو کہ ابن انشا کون ہوتے ہیں انھیں ہدایت دینے والے۔ اسی لیے راقم الحروف نے ہدایت سے پرہیز کر کے اپیل کاراستہ اختیار کیا ہے۔ شاید دوسری غلطی ابن انشا سے یہ ہوئی تھی کہ آؤ دیکھا نہ تاؤ اور بغیر کسی تمہید کے شروع ہی میں ہدایت نامہ جاری کر دیا۔ ناچیز نے اس بات کا بھی خیال رکھا ہے اور یہ اپیل تحریر کے آخر میں جاری کر رہا ہے۔

جیسا کہ اردو والوں کو یا یوں کہیے کہ بے چاری اردو سے ہمدردی رکھنے والے تمام لوگوں کو علم ہے، ٹوپی چند کو پچھلی نصف صدی میں ملکی اور غیر ملکی سطح پر متعدد انعامات سرقہ اور دیگر ’’علمی و ادبی‘‘ خدمات کی روشنی میں مل چکے ہیں ۔ مختلف یونیورسٹیوں نے اعزازی ڈگریوں سے نوازا ہے تو حکومت ہند بھی پیچھے نہیں رہی اور پدم بھوشن سے سرفراز کیا ہے۔ لیکن کچھ انعامات اب تک اس بات کا انتظار کر رہے ہیں کہ ٹوپی چند کی جھولی جائیں تاکہ ان کی قدرو منزلت میں اضافہ ہو۔

اس لیے قارئین سے اپیل ہے کہ عالمی سطح پر صرف ایک مہم نہیں بلکہ تحریک کی شروعات کریں کہ فی الحال تمام انعامات اور اعزازات کی فہرست سے ایسے حضرات جو انعامات کے مشتاق ہیں ، ان کے نام حذف کر کے ٹوپی چند کے نام کی سفارش کی جائے۔ بلکہ راقم الحروف کی رائے ہے کہ وہ تمام خواتین و حضرات جو مختلف اکادمیوں اور اداروں کے انعامات حاصل کر چکے ہیں وہ اپنے یہ تمام انعامات سے دست بردار ہو جائیں اور سفارش کریں کہ یہ اعزازات ٹوپی چند کی خدمت میں پیش کر دیے جائیں تاکہ علم و ادب کے تحت ان کی خدمات کا بھرپور اعتراف ہوسکے۔

وہ لوگ جو ٹوپی چند کے سرقوں اور بدعنوانیوں کا پردہ فاش کر کے ایک ’’خادم اردو‘‘ کو بدنام کرنے کی کوشش کر رہے ہیں ان کے خلاف حکومت ہند فوری طور پر مقدمہ قائم کرے اور انھیں کیفر کردار تک پہنچائے۔

ایک بار پھر اپیل ہے کہ مندرجہ بالا امور کو ابنِ انشا کے ہدایت نامے کی طرح نظر انداز نہ کر کے اس پر سنجیدگی سے غور کریں اور فوری عمل کی سبیل نکالیں ۔

٭٭٭
ماخذ:

http://urdutahzeeb.net/hayat
تدوین اور ای بک کی تشکیل: اعجاز عبید

